
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ИЙМ НЭГЭН ЗАЛУУ

	Орчуулсан С. Бадраа

	 

	Алтайд Чуйн дардан зам гэж бий. Энэ бол шилбүүрийн мөр гэмээр гоё зам.

	Энэ замын тухай элдвийн олон үлгэр, домог, дуу, зохиол байдаг. Бүхий л сайн эрс, их замын дээрэмчид, хуучин цагийн бүхий л үлгэр домог цөм Чуйн дардан замтай холбогдолтой байдаг болой.

	Замын дагуу оршдог гацаа тосгоноос энэ замаар дээхэн үед улаач хийж явсан, сүүлийн үед жолооч хийж яваа хүн олон. Энэ зам бол осол аюул, үлгэр домгоор, үзэмж төгс байдлаараа залуу хүний дур сэтгэлийг ихэд булаадаг болой. Ер нь Бийскээс Инь ордог энэ замаар явахад хэдийгээр (жолооч нарын Чик-атаман гэж нэрлэдэг) Чике-атаманы даваан дээрээс доош харахад айдас хүрч, зүрх алдмаар байдаг боловч тэндхийн өглөөний нүцгэн уулсын үзэсгэлэнтэй сайхныг нэг удаа боловч харж, өндөр уулын цэнгэг хүйтэн тунгалаг агаарыг арьс махаараа мэдрэн үзэх хэрэгтэй юм шүү...

	Алтайд бас Катунь хэмээх нэгэн гол бий. Энэ гол бол уулнаас буусан муухай түргэн урсгалтай болохоор ёроолын хад чулуун дээгүүр дүүлэн харайлж, галзуу мэт догшин ширүүн долгионоороо тэрхүү хад чулууны хүйтэн элгийг мөргөн балбаж учиргүй хүрхрэн шуугих атал тал хөндийд гарч ирэхээрээ намуухан урсгалтай болж, арлын цаана нугас шувуу хэрхэн ундаалж байгаа нь хүртэл дуулдана. Уулын гол талд гарч ирээд амарч буй нь энэ буюу! Усны нь ариун тунгалгийг яана, ёроолын нь чулуу болгон, элсний ширхэг болгон харагдана. Өглөө наран мандах үед мөн л эрэг дээр нь сууж харууштай шүү! Тун сайхан, үгээр өгүүлшгүй сайхан даа.

	Ийм нэгэн зам, ийм нэгэн гол уулсын дунд зэрэгцэн оршдог юм. Гэтэл заримдаа хараад байхаар эгч дүү хоёр ч юм шиг, амраг сэтгэлтэн ч юм шиг, эсвэл бүр бие биеэ үзэн яддаг атал ямар нэгэн нүгэл хилэнцээр нэгэн дор зэрэгцэн байх догшин гэсгээлт үзсэн мэт эрхбиш санагддаг билээ... Энэ зам, энэ голын аль алийг хүн болгомоор бодогддог юм. Нутгийн шүлэгчид ч тэгж бичих нь бий. Гэвч тэдгээрийн үзэмж төгсийг энэ дэлхийн үгээр гаргаж болшгүй!

	Чуйн дардан замаар олон машин, тун олон машин өдөр шөнөгүй хүнгэнэн цувж, даваа өөд учиргүй чарлан, аюултай эгц хадан хясаа дээгүүр туйлын хянамжтай тойрон гарч байх нь үзэгдэнэ. Тэр голын машиныг дандаа хар халтар, хянамгай идэр залуу хөвүүд жолоодон явна. Тэд нэг цаг, хоёр, таван цагт огт зогсолгүй явах тул үхтлээ ядран нэг мэдэхэд зүүрмэглэж эхэлнэ. Тийм үед машинаа зогсоогоод цаг хагас хэртэй сайн нойр авбал дээр. Тэгэхгүй бол ямар ч осол гарах нь дуун дээр хэрэг.

	— Би явж байтал нэг нойр хүрээд нүд анилдаад болдоггүй! Нэг мэдсэн чинь жаахан дуг хийгээд орхиж. За ердөө хоёр секундийн хэртэй зүүрмэглээд орхиж дээ. Тэгсэн чинь зүүдлэн өрөөсөн талын дугуй хясаанаас халих шиг болж тоормос гишгээд орхисон чинь сэрчихлээ! Тэгээд үзсэн чинь өрөөсөн талын дугуй нээрэн хальж орхиж. Тэр үедээ айсан ч үгүй, харин үдэш гэртээ ирээд бодохоос айдас хүрч дотор палхийж байсан шүү! гэж тэд нэг нэгэндээ ярьж байж болох л улс!

	Өвөл бол Симины даваа шуурч битүүрнэ. Түрүүчийн жолооч өөртөө, өрөөл бусдадаа зам гарган тэрхүү долоон километр давааг зургаа юм уу найман цаг явж давах нь бий. Тэгэхдээ бүр таван метр хэртэй газар цас малтан зам гаргаж жаахан ахиад бас л таван метр хэртэй газар малтах зэргээр ахихыг яана! Тийнхүү дан цамцтай цас малтаж байхдаа жолооч болсон хувь заяандаа хорсон гомдоно. Өнөө байгалийн сайхан ч хаа байх вэ. Тийм үед ганц авралтай юм бол сайн мотор! Эл учир тэд сэтгэл зүрхнээсээ илүү мотороо хайрлана. Ямар ч гэсэн сэтгэл ярихаасаа мотороо илүү ярьж, магтаж, түүнийхээ төлөө бөөн бодол болж явдаг улс юм.

	Би бол харин тэр ямар сайхан дотортой, итгэл дүүрэн улс болох тухай чадах чинээгээрээ өгүүлэхийг хүснэм.

	Тийм догшин, тийм ажилч зам бол хүмүүст адбиш нэгэн хууль гаргажээ. Тэр нь

	 

	Ядарсан нөхөртөө тус бол

	Ямар ч хүнийг бүү мэхэл, 

	Сааргүй сайн ажил хий!

	Сайн нөхрийн үгийг санаж яв.

	 

	гэсэн энгүүн нэг хууль!

	Энэ бол хэдий товч ч гэсэн гажиж болшгүй хууль! Энэ хэдэн үг хүмүүсийн зан чанар, тэдний хоорондын харьцааг тодорхойлно. Би ч туужийнхаа гол баатрыг шилэн авахдаа юуны өмнө тэрхүү шинж тэмдгийг гол болгов.

	Намрын нэгэн сайхан өдөр Чуйн дардан замаар хоёр хоосон «Тавин нэг» давхиж байв. Нэгийг залуухан эр, нөгөөг санаснаас амгалан дөлгөөн харцтай онигор нүдтэй, доожоо муутайхан ахимаг эр жолоодон явав. Сурсан заншлаар нүдээ яльгүй онийлгоод урд замаа ширтэн яваа залууг Пашка Колокольников, нөгөө ахимаг жолоочийг Кондрат Степанович гэнэ.

	Гэтэл замын хажууд нэг «Жаран ес» зогсож байна. Жолооч нь машин доогуураа шургаж, хажууд нь хамтралын дарга Иван Егорович Прохоров гэгч энгүүн цэргийн холимог хувцастай залуухан эр зогсож байна. Прохоров замын хажууд зогсоод машинд гар өргөнө. Нэг машинд гар өргөтөл цаадах нь зогссонгүй. Дараачийн машин зогсов. Залуухан жолооч кабиныхаа хаалгыг онгойлгов. Энэ бол Пашка.

	— Баклань тосгон оруулаадхаач

	— Чи ганцаараа юу?

	— Ганцаараа.

	— Тэгвэл суу.

	Прохоров жолоочдоо, 

	— Хүн явуулах уу?! гэж хашхирсанд цаадах нь, 

	— Семенийг төмөр аргамж аваад ир гээ! гэв.

	Пашка өнөө Прохоровыг суулган хөдлөв.

	... Дэржгэнүүр дардан зам өмнөөс нисэн, замын хоёр талаар цагаахан хус, утасны мод жирэлзэн өнгөрнө.

	— Чи хаа хүрч явна? гэж Прохоров сонирхов.

	Томилолтоор явж байна аа!

	— Хамтралд уу?

	— Мг. Хөдөөгийн тариачдад туслах хэрэгтэй байна.

	— Аль орох вэ?

	— Шинэстийн тосгон орно оо.

	Прохоров мань Пашкаг нэгэнтээ ажиглан харахыг үзвэл даргын толгойд ямар нэг «санаа бодол» оров бололтой.

	... Машин дардан замаар жирэлзүүлэхэд хажуугаар нь Катунь гол гялтганана.

	Манай хоёр яриагаа үргэлжлэн, Прохоров, 

	— Чамайг хэн гэдэг вэ? гэв.

	— Намайг уу? Намайг Павел Егорович гэдэг юм.

	— Бид хоёр чинь амьдай юм байна. Намайг бас эцгийн нэрээр Егорович гэдэг. Харин овог бол Прохоров

	— Их баярлалаа, миний овог Колокольников.

	— Баярлалаа.

	Машин зогсов. Өмнө нь баахан бензиний тэрэг, модны тэрэг дараалан зогсжээ. Пашка кабинаас буув.

	— Цаана чинь юу болоод байгаа юм?

	— Саатаж дээ. Одоо зүтгүүлэх болно.

	Прохоров ч бууж Пашкагийн хойноос очоод гэнэт, 

	— Егорович, манай тийш очихгүй юу? гэв.

	— Энэ юу гэсэн үг вэ?

	— Тэгэхлээр би Шинэстийн хамтралын даргыг танина. Чиний тухай яримз. Би ч бас хамтралын дарга хүн. Шинэст гэдэг чинь ер нь тун новшийн газар даа. Харин манай тосгон бол...

	— Үгүй, би ойлгохгүй байна. Миний томилолтод очих газрыг минь бичсэн...

	— Тэр ямар хамаа байна. Би чамд манай хамтралд ажилласан гэсэн бичиг хийж өгнө. Тэгээд бүх юм номын ёсоор болно. Бид харин нөгөө хамтралын даргатай ярьж тохирно. Ер нь өр шир ч бий юм. Ингэж болохгүй гэж чи бодож байна уу? Бүрэн болно шүү.

	— Бид хоёулаа яваа.

	— Нөгөөх чинь ямар хүн юм?

	— Тэр зогсож байна. Миний ахлагч гэж Пашка мөнөөхөн даргын хажуугаар зогсолгүй өнгөрсөн Кондратыг заав.

	— Чи тэрүүнтэйгээ ярь. Цаадах чинь Шинэстдээ л очиг, чи манай хамтралд оч. Би олигтой сайн жолоочгүй үйлээ үзэж явна. Би чамайг зүгээр аваачихгүй хөлстэй унацтай ажил их өгнө шүү.

	— Мэдэхгүй... ярья даа.

	— Яриач. Би ямар ч жолоочийг гомдоож үзээгүй хүн дээ. Баахан мод яаралтай татах болоод манай тэрэг хүрэлцэхгүй! Цусаар уйлсан ч хүрдэггүй!

	— За яах вэ тэгье л дээ.

	 

	Павел Егорович ингэж Баклань тосгонд очсон билээ.

	Үдэш ажлаас буугаад Прохоровынд сайхан галууны махтай шөл идэж, эхнэртэй нь үг ярьж байгаад, 

	— Эхнэр бол хар хүнээ мэддэг л байх ёстой гэж Пашка нутлан өгүүлэв.

	— Зөв Егорович! гэж Прохоров дэмжин, давчуу гутлаа тайлж ядан суух зуур, — Хар хүнээ мэддэггүй эхнэр ямар эхнэр байх билээ? гэв.

	— Жишээ нь би ажлаас тараад гэртээ харья, тийм үү? Намайг ажилдаа ядраад хир тоос болчихсон харихад гол нь эхнэр маань их сайхан зантай угтах ёстой. Тэгэх юм бол би жишээ нь, «Маруся сайн уу!» гэнэ. Тэгэхлээр эхнэр «Сайн сайн! Павлик минь! Чи ядрав уу?» гэх л ёстой доо!

	— Цаад эхнэр чинь өөрөө өдөржин ажил хийж шалчийтлаа ядарсан бол яаж тийм зугаатай байх юм бэ? гэж гэрийн эзэгтэй өгүүлэхэд Пашка, 

	— Ялгаагүй зугаатай л байх хэрэгтэй. Хэрэв гунигтай ярвагар байх юм бол би «хараал айлдаж» орхино. Тэгээд л би чинь ондоо юманд сэтгэл чангаагдаад явчихна шүү дээ. Зөв үү, Егорович? гэв.

	— Маш зөв гэж Прохоров дэмжив.

	Гэрийн эзэгтэй худлаа унтууцан, 

	— Ер эрэгтэйчүүл цөм «уваагүй» улс гэв.

	Пашка мөн үдэш цагаан цамцны заам ярж, шинэ торгон савхи өмсөж, мөн шинэхэн саравчтай цэрэг малгай хэлтгийдүү тавьж саравч доогуур нь буржгар үс цухуйлгасан шиг нэлээн зугаатай, нэлээн гоё хүн клубт очив.

	— Танай эндхийнхэн ер нь... зүгээр улс уу? гэж нэг залуугаас сонирхон өөрөө «нутгийн улсад» хэр зэрэг харагдаж байгаагаа шалган ийш тийш хүн болгоныг харна.

	— Зүгээр дээ гэж өнөө залуу дурамжхан дуугарахад, 

	— Жишээ нь, чи яагаад ийм ярвагар байна? гэв.

	— Харин чи чинь хүн байцаадаг юун хүн бэ?

	— Би танай шинэ прокурор. Танай энд жаахан дэг журам тогтоох санаатай ирсэн.

	— Харин чамайг өөрийг чинь дэгтэй болгочих вий дээ.

	— Намайг тэгэхгүй гэж Пашка нүд ирмэж мөнөөхөн охид хөвүүдийг харсаар байв.

	Тэд ч түүнийг харцгаана.

	Ийм үед Пашка дуртай билээ. Ер үзээгүй танихгүй болгон түүний сэтгэлийг ихэд хөдөлгөх бөлгөө.

	Бүжиг дуусав. Хос залуус салж байр байрандаа суув.

	Пашка тэр нутгийн хөөрхөн хүүхэн Настя Платововыг харж, 

	— Энэ юун бүсгүй вэ? гэж өнөө залуугаас асуув. Цаадах нь Пашкатай үг ярихыг хүссэнгүй буруу харчхав.

	Фокстрот бүжгийн хөгжим эгшиглэв.

	Пашка танхимын дундуур зүсэж Настя хүүхний өмнө очиж нахилзасхийн чангаар, 

	— Таныг Фокс бүжигт урьж байна гэв.

	Пашкагийн уран тансаг хөдөлгөөнийг хүн бүхэн үзтэл сонирхон харцгаана.

	Настя яаралгүй босож хүнд гараа Пашкагийн туранхай мөр дээр тавив. Пашка нүд цавчилгүй хүүхнийг янаг ялдамхан ширтэнэ. Шонхгор өндөр хамрын нь нарийхан нүх сарталзаж байв.

	Бүжиглэхэд Настя хэдийгээр нэлээн хөшүүн байсан боловч Пашка зориуд уран нарийн хөдөлгөөн хийж байхад зарим нь бүжиглэхийг зогсож түүнийг харав. Пашка чадах чинээгээрээ маяглана. Заримдаа Настяг биеэсээ хөндийрүүлэн, заримдаа татан авчирч тэврээд эрчигнэтэл эргэлээ.

	— Чи хаанахын хүн бэ? гэж Настя зугаатай асуув.

	— Би Москвагийнх гэж Пашка хайхрамжгүй дуугарав.

	— Москвагийнхан цөм ийм байдаг юм уу?

	— Ямар?

	— Ийм... Сайрхуу.

	Пашка, өнөө хүүхний хархан нүдний гүн рүү их л учиртай, их л янаг ширтэж, 

	— Таныг ийм бишүүрхүү байхад би их гайхаж байна гэхэд Настя аяархан инээв. Пашка, 

	— Та надад тун аятайхан харагдаж байна. Би тан шиг ийм өвтэгш нэгэн бүсгүйг хэдийнээс эрж яваа хүн гэхэд цаадах нь урдаас нь чанга ширтэж, 

	— Юун ч түргэн юм дээ гэв.

	— Би үнэн голоосоо хэлж байна шүү.

	— Тэгээд юу гэж?

	— Таныг би өнөөдөр гэрт чинь хүргэж өгье. Танд ондоо хар юм байхгүй л юм бол болно биз дээ. Ингэж тохиролцох уу? Аан?

	Настя мушилзан инээвхийлж толгой сэгсрэв.

	Фокстрот бүжиг дуусав.

	Пашка мөнөөхөн хүүхнийг байранд нь суулгаад их л гоёмсог нахилзаж, бусад залуусын хамт тамхи татахаар үүдний өрөөнд гарав.

	Залуучууд түүнийг хялайн харна.

	— Та минь, яагаад урвайж унжчихсан улс вэ? гэж Пашка асуув.

	— Чи энд арай хэтэрхий сүржин загнаж байгаа шиг чамд санагдахгүй байна уу? гэж өнөө бүжгийн өмнө Пашкатай үг хэлэлцсэн залуу урдаас нь асуув.

	— Санагдахгүй байна.

	— Надад тэгж санагдаж байна.

	— Тэгж санагдаж байгаа бол наманчил даа.

	Өнөө залуу нүдээ аягүй онийлгож, 

	— Түр гаръя... Ярих юм байна гэв.

	Пашка инээмсэглэж, 

	— Үгүй, чадахгүй... гэв.

	— Яагаад?

	— Би та нарт балбуулах юм хийгээгүй. Ер нь та нар намайг үзээд яагаад шар чинь гозойгоод байна? Би та нарын даарьт давс хийгээгүй шиг билээ.

	Байдал ингэж эргэнэ гэж цаад залуус бодсонгүй байжээ. Пашкагийн шударга шулуун зан тэдэнд аятай санагдаж энэ тэрийг нэлээн ярилцав.

	Тэднийг тийнхүү ярилцаж байх зуур танго бүжгийн ая эгшиглэж Настяг ондоо нэг залуу урив. Пашка тамхиныхаа ёзоорыг нямбай гишгэж унтраав... Настя Москвагаас ирсэн нэг инженер залуутай явдаг, тэд бараг хуримдаа хүрээд байгаа байх гэж идэр хөвүүд ярив. Пашка өнөө Настяг тувт ширтэн, тэдний ярихыг дуулаагүй юм шиг байв. Чингээд малгайгаа ар тийш дарж, нүдээ онийлгоод, 

	— Хэн нь хэнийхээ зургийг дарахыг үзнэ дээ гэж Пашка малгайгаа засаж тавиад, — Тэр зэргийн сэхээтэн миний солгой гарын чилээг гаргахгүй гэв.

	Танго бүжиг дуусав. Пашка өнөө Настягийн хажууд очиж, 

	— Та миний нэг асуултад хариулаагүй шүү гэв.

	— Ямар асуулт?

	— Өнөөдөр би таныг гэрт чинь хүргэж өгөх үү?

	— Би ганцаар явна. Баярлалаа.

	Пашка өнөө хүүхний хажууд суув. Дугариг нүдний нь харц туйлын төв дөлгөөн болжээ. Бас гарын нь урт нарийхан хуруу ул мэдэг чичирнэ.

	— Эр хүн шиг ярина шүү...

	— Пээ, тэнгэр! гэж Настя босож танхимын нөгөө булан тийш явахад Пашка хойноос нь харсаар байв. Хүмүүс түүнийг шоолон инээлдэвч Пашка ичсэн нь үгүй. Харин аюулхай дор нь халж өвдөж байжээ. Пашка босож клубээс гарч явав.

	Маргааш орой нь Пашка өчигдрийнхөөсөө илүү гоёв. Прохоровын хатгамалтай цамцыг гуйж өмсөөд өөрийнхөө галфийтэй диагональ даавуу өмд, боостон даавуу пиджакийг өмсөөд тосгоны номын санд очив. (Настя номын санд ажилладаг ажээ)

	Номын сан, уншлагын танхим нь цуг байдаг уудам байшинд орж ирээд, 

	— Сайн байна уу! гэж мэндлэхэд Настя хэзээ язааны танил юм шиг инээмсэглэв.

	Сэхээтэн байрын нэг хүн ширээнээ суугаад «Огонёк» сэтгүүл эргүүлж байна.

	Пашка өнөө Настяг огтхон ч анзаарах янзгүй их л тайвнаар өрөөтэй ном сонирхоно. «Огонёк» үзэж суугаа залууг мөнөөхөн Настягийн болзоот инженер хархүү мөн гэж бодов.

	Пашкагийн зан ондоо болсонд Настя нэлээд гайхлаа.

	— Чи ном унших уу? гэснээ, 

	— Уншина даа... гэхэд нь Пашкаг өөрийн эрхгүй «Та» гэж, 

	— Та ямар ном унших вэ? гэв.

	— Карл Марксын «Капитал». Нэг бүлгийг нь уншаагүй юм сан.

	Өнөө «Огонёк» үзэж байсан залуу Пашкаг харав.

	Настя түсхийтэл инээд алдах шахсан боловч Пашкагийн царайгаа төв болгоод байхад инээдээ барьж, 

	— Таны овог хэн бэ?

	— Овог Колокольников. Нэр Павел Егорович. Төрсөн он 1937. Хоёрдугаар зэргийн жолооч-механик. Эхнэргүй.

	Энэ бүхнийг Настяг бүртгэн бичиж байхад Пашка түүнийг сэмхэн гэтэн харна. Гэтэл нөгөө залуу Пашкаг мөн сэмхэн харж байжээ. Тэр хоёрын харц тулгарав. Пашка нүд ирмэж, 

	— Үгийн сүлжээ тайлж сууна уу? гэв.

	— Тийм ээ...

	— Гена, энэ хүн бас Москвагаас ирсэн гэж Настяг хэлэхэд Гена үнэн голоос баясан, 

	— Тийм бий! Та Москвагаас гараад удаж байна уу? Сонин юм ярь даа гэв.

	Пашка захиалгын хуудсанд зориут удаан гарын үсэг зуран өнөө «Капиталын» нэг ботийг их л бодлогошронгуй харж байснаа Настяд, 

	— Баярлалаа гээд нөгөө залуу дээр очиж гар сарвайн, 

	— Павел Егорович Колокольников гэв.

	— Миний нэр Гена. Тун сайхан байна. Москвад ямар шуу байна даа?

	— Москвад уу? гэж Пашка ширээн дээр байсан хэдэн сэтгүүл өөр тийш дөхүүлэн, — Москва шуугиантай чимээтэй л байна гэснээ инженерийг юм бодох асуух завгүй, — Ийм шог сэтгүүлд, ялангуяа архичны тухай шог зурагтай сэтгүүлд би их дуртай юм. Тэднийг заримдаа... гэвэл

	— Нээрэн инээдтэй шүү. Та Москвагаас гараад удаж байна уу? гэв.

	— Би Москвагаас уу? гэж Пашка сэтгүүлийн хуудсыг эргүүлэх зуур, — Би тэнд чинь огт очиж үзээгүй хүн. Энэ хүүхэн намайг хэн нэгэнтэй андуураад байх шиг байна гэв. Настя гайхаж, 

	— Та чинь өчигдөр Клубт өөрөө тэгж хэлсэн шиг билээ гэв.

	Пашка хүүхнийг харж инээмсэглэн, 

	— Би тэгж хэлснээ санахгүй байна гэв.

	Настя Генаг харав. Гена Пашкаг харав. Цаадах нь сэтгүүлийн хуудас эргүүлсээр сууна.

	— Хачин юм, би зүүдэлсэн байжээ гэж Настяг хэлэхэд Пашка, 

	— Тэр байж болно оо, гэж сэтгүүл үзэж байснаа Генад хандаж, 

	— Энэ зураг хараач, аймшигтай зуржээ! гэж Генад сэтгүүлээ барив. Гена тэр шог зургийг харж инээмсэглэн, 

	— Та энд удах уу? гэв.

	— Удна аа, гээд Настяг харвал цаадах нь түүнийг харж инээмсэглэж байхыг Пашка мэдэв. Пашка өнөө инженерийг, 

	— Даам тоглох уу? гэв.

	— Даам уу? Шатар тоглох юм биш үү?

	— Шатар залхуутай. Их бодох хэрэгтэй. Даам бол түлхээд түлхээд л пирамидон хийж орхино. (Пашка үнэндээ шатар мэддэггүй ажээ).

	— Даам тоглосон ч яах вэ дээ гэж Гена зөвшөөрөв.

	Настя хашлагийн цаанаас гарч ирээд хажууд нь суув.

	— Нулимах уу?

	— Нулимах гэж яадаг юм?

	— Идэх байгаад идэхгүй өнгөрвөл нулимж авдаг юм гэж Настя хажуугаас нь тайлбарлав.

	— А тийм үү? За яах вэ, нулимбал нулимъя.

	Пашка даамыг өрж хоёрыг ардаа нуугаад, 

	— Алийг нь авах вэ? гэв.

	— Солгой гарынхыг авъя.

	— Танайх бүжиглэхгүй нь ээ гэж Пашка цагаанаар эхэлж, нэг хүү түлхээд суудлаа засаж суухыг үзвэл царайд нь сэтгэл дүүрэн зальтай байдал илэрнэ.

	— Энд тамхи татаж болохгүй биз?

	— Яаж болох вэ.

	— Болохгүй бол одоо яая гэхэв гэж Пашка хоёр дахь нүүдлээ хийхдээ, — Францчуудын хэлдгээр пирамидон хийнэ дээ гэв.

	Инженер дааманд муу болох нь даруй илрэв. Гэтэл Настя хажуугаас заахад Гена дургүйцэн, 

	— Байз л даа. Зааж болохгүй... Заагаад ямар хэрэг байна?

	— Чи буруу нүүгээд байна шүү дээ.

	— Тэгээд яадаг юм? Чи тоглож байгаа биш, би тоглож байгаа юм чинь.

	Сурах хэрэгтэй.

	Пашка инээмсэглэв. Тэр бээр итгэл дүүрэн, түргэн ончтой нүүж байв. Настя бас л тэссэнгүй, 

	— Гена тэр хамгийн захынхыг нь нүү гэв. Гена унтууцан, 

	— Би ингэх юм бол тоглохгүй. Тэр нүүдлийг би өөрөө харсан байтал чи заалаа. Одоо би түүнийг яасан ч нүүхгүй гэв.

	— Чи юундаа ингэж догдлов. Гайхал чамайг!

	— Догдлолгүй яадаг юм бэ?

	Пашка хөндлөнгөөс дуугарч, 

	— Догдлох муу шүү! гэж хүүхнийг харвал цаадах нь ичиж улайгаад инээв.

	— Чи ч одоо хожигдлоо. Гарцаагүй!

	— За яалаа гэж миний зургийг дарчих олон бололцоо байна шүү. Гэвч миний даам гарчихлаа даа. За нүү.

	— Тэр хожигдчихлоо.

	— Чи явж цаад ажлаа хийгээч! Хүнд дэмий заагаад суухаар...

	— Бас инженер гэж байгаа шүү! гэж Настя босов.

	— Энэ ч харин дэмий үг байна. Энд инженер ямар хамаатай юм?

	— Ийм л дэмий хүн надад дурлачих вий гэж айх юм гэж Настя номынхоо санд оров.

	— Эмс ээ гэж! хэмээн Пашка өрөвдөнгүй дуугарав.

	— Би бууж өгье гэж инженер даамыг хураав.

	— Гарч тамхи татах уу?

	— Тэгье.

	Инженер гадаа гарч тамхиа асаагаад, 

	— Энэ хүүхэн юм бүхэнд хошуу дүрж байдаг ямар хачин амьтан бэ гэж гомдоллов.

	— Зүгээр... Энд удаж байна уу? гэж Пашкаг асуухад

	— Юу гэв.

	— Энд удаж байна уу?

	— Энд үү? Хоёр сар болж байна.

	— Гэрлэх санаатай юу?

	Инженер гайхсан мэт харав. Пашка эгц төв харж байв.

	— Энэ хүүхэнтэй юу?

	— Тийм. Юу гэж?

	— Зөв, сайхан хүүхэн байна. Чамд хайртай юм уу?

	Инженер нэлээн тэвдэж, 

	— Хайртай юу гэж үү? Миний үзэхэд хайртай шиг л байгаа юм.

	Пашка татаж буй тамхиныхаа галыг ширтэнэ. Инженер инээж, 

	— Чи энэ «Капитал» гэдэг зохиол үнэхээр уншиж байгаа юм уу?

	— Хаанаас даа гэж Пашка хэлээд гудамжинд «Хөдөөгийн хүний хувцасны загвар» гэсэн машин зогсож байхыг хараад, — Очиж үзье гэв.

	— Тэнд юу байгаа юм?

	— Костюм үзүүлж байна.

	— «Хувцасны загварын ордон» гэж нээрэн бичсэн байна шүү гэж инженер сонирхон хэлэв.

	— Үдэш ирж үзэцгээх үү? Сайхан хөгжим тоглоно...

	... Ялдамхан зантай эмэгтэй, 

	— Эрхэм нөхөд өө, сайн байна уу! Бид та нарт намар өвлийн хувцасны загвар үзүүлье. Бидний үзүүлэх хувцас бол биед эвтэй, энгүүн, үзэмжтэй хувцас болохыг анхаарна биз. Бид зөвхөн гоёлын хувцсаар зогсохгүй бас ажлын хувцасны загвар үзүүлнэ... Маша гараад ирээч! гэв.

	Клубийн тайзны гүнд зогсож байсан хөгжимчид туйлын сэтгэл уярам аялгуу дарав. Хормогчтой платье өмссөн хөөрхөн хүүхэн гарч ирээд тайзан дээгүүр нааш цааш алхлав. Өнөө ялдамхан зантай эмэгтэй, 

	— Энэ бүсгүйг шувуучин Маша гэдэг. Маша бол шувуучаар барахгүй хөдөө аж ахуйн техникумд эчнээ суралцдаг гэв.

	Шувуучин Маша инээвхийлэв.

	— Машаг унших номоо хийж яваг гэж хормогчийн нь баруун талд бяцхан халаас гаргасан юм гэхэд Маша сайх халааснаас нэг ном гаргаж харуулав.

	— Маша бяцхан парвигар найз нараа хооллож байхдаа ч номоо уншиж болно. Тэр бяцхан парвигар найз нар нь Машад их хайртай. Маша энэ гоё платьтайгаа очихтой нь зэрэг цөм урдаас нь тосон гүйнэ. Тэр нь будаагаа тоншин байх зуур Маша номоо уншиж суухад ямар ч саад болохгүй.

	Настя, Гена, Пашка гурав танхимд сууж байв. Пашка шувуучин Маша, түүний бяцхан парвигар найз нарыг сонирхохоосоо Настяг илүү сонирхон суув. Настягийн гарыг сэмхэн барьсанд цаадах нь гараа угз татан авч Пашкагийн чихэнд нэлээн чангаар, 

	— Чамайг ингээд байх юм бол би клубээр дүүрэн бархирна шүү гэв. Пашка яльгүй хөндийрөн сууна.

	— Одоо хээр хөдөө ажилд өмсөж болох костюм үзүүлье гэж мөнөөхөн ахимаг авгай өгүүлэхэд тайзан дээр түрүүчийнхээс ондоо арай түргэн баясгалантай хөгжим эгшиглэнэ. Савхин өмдтэй, богино хүрэмтэй ондоо нэгэн бүсгүй гарч ирэв. Москвагийн Горькийн гудамжаар явдаг хүүхнүүдтэй туйлын адилхан харагдана.

	— Энэ бүсгүй бол Наташа. Наташа бол тариалангийн бригадын гишүүн, коммунист хөдөлмөрийн гавшгайч хүн юм. Би ингэж жишээлж ярьж байгааг нөхөд ойлгож байгаа биз дээ гэж сайх эмэгтэй инээвхийлж, — Дандаа ноосон цамцтай явахын оронд ийм орчин үеийн эвтэйхэн богино хүрэм хийж байгаа юм. Намрын хүйтэн салхи салхиллаа... гэв.

	Наташа хөгжмийн эгшиг дор нааш цааш алхлан явж тайлбарлагчийн үгийг дуулсангүй ажээ.

	— Наташа! Салхи гарлаа! гэж өнөө эмэгтэй хэлээд Наташаг хэдий ширүүн боловч ялдамхан харав.

	Наташа захаа босгов.

	Намрын хүйтэн салхитайд ингэж хүрмийнхээ битүү захыг босгож болно.

	Хөгжимчид хөлөө дэвсэлж байгаад хөгжимдөнө. Ялангуяа бөмбөрчин улам хичээнэ.

	— Наташа бол зөвхөн ажил хөдөлмөртөө тэргүүний биш, бас ахуй байдлаараа тэргүүний бүсгүй юм. Ийм учраас ийм хувцас түүнд бүх талаар сайхан зохижээ.

	— Наташа ахуй байдлаараа ч тэргүүний гэж хэлүүлсэндээ уучлал гуйсан шиг танхимд хурсан олны зүг хандаж инээмсэглэв.

	— Наташа боллоо, баярлалаа! гэсэнд Наташа тайзнаас бууж, үдшийн цагаар өмсөх ондоо нэгэн бошинз сольж өмсөнө. Өмсөж байхад нөгөө сайхан зантай авгай, 

	— Ер хүн сайхан хувцаслах хэрэгтэй. Хэтэрхий гяланцаг биш мөртөө чамин хувцас зохимжтой. Гэтэл одоо зарим «залуу хүмүүс» хэтэрхий гяланцаг хувцсанд дуртай юм гэж ярьж байв. «Гяланцаг» гэдэг үг түүнд ихэд аятайхан үг санагджээ.

	Пашка Настя руу бөхийж, 

	— Би хоёр хоног сэтгэлийн шаналгаа эдлэн явна.

	— Тийм үү?

	— Гэтэл чи аан ч үгүй, уун ч үгүй явах юм гэв. Настя Генад хандаж, 

	— Гена хоёулаа суудлаа сольж сууя гэв.

	Пашка ихэд чимээ гарган, 

	— Халхлаад байна уу? гээд урдаа суусан нөхрийн толгойг хуруугаар тогшин, — Хүүе нөхөр! наад толгойгоо ав! гэв.

	Нөгөө нөхөр толгойгоо «авав»

	Настя хуучин байрандаа суув.

	... Энэ бол үдшийн цагаар өмсөх энгүүн хийцтэй, гоёлын бошинз. Цагаан дотрын дээр давхар ороолттой. Илүү дутуу юмгүй, энгүүн мөртөө аятайхан харагдаж байгаа биз дээ. Залуу хүүхнүүд театр, цайллага, бүжигт ийм бошинзтой орох нь тохиромжтой... Энэ улиралд ер нь хар цагаан өнгө харшуулан эдлэх нь онц чамин харагддаг...

	Пашка энд хар цагаан өнгө ер ямар хамаатай юм гэж шалган үзэх гэсэн шиг Настягийн цамцнаас татав.

	— Гена чи энд суугаач! гэж Настя босов.

	Гена тэр хоёр суудлаа сольж суув.

	Пашка хийх юмгүй уйдав.

	Тайзан дээр «усанд орохдоо өмсдөг гурван салгуу костюм» үзүүлж байна.

	— Энэ бол урдаа дардаг товчтой халаадан бошинз юм гэхэд хэн нэг нь тас тас чанга хөхрөв. Аяар гэж улс шивгэнэлдэв.

	Пашка босож клубээс гарав.

	Бас л хэрэг бүтсэнгүй.

	Пашка хариад хувцастайгаа орон дээрээ хэвтэхэд Прохоров, 

	— Чи юунд ийм уйтгартай болов? гэв. Пашка, 

	— Зүгээр... гэж хэсэг хэвтэж байснаа гэнэт, — Ингэхэд одоо цагт эхнэр босгодог болов уу? гэв. Прохоров учрыг ойлгосонгүй, 

	— Энэ юу гэсэн үг вэ? гэв.

	— Хуучинтай адил... Урьд чинь эхнэр босгож оргуулдаг байсан шүү дээ.

	— Ай хэн мэдэх вэ. Тэднийг босгож яах юм? Миний бодвол тэд оргуулсан оргуулаагүй их баяртай явдаг биш үү!

	— Тийм нь ч тийм ээ... Би зүгээр асуусан юм гэж Пашка хэсэг дуугай байснаа, — Ер нь босголоо гэхэд ямар ч хууль байхгүй байх аа? гэв.

	— Байхгүй байлгүй. Би мэдэхгүй.

	Пашка орноос босож тасалгааны дундуур их л бодол болж холхино.

	Энэхэн үед шөнийн номын санд Настя, Гена хоёр маргаж байна.

	— Гена, энэ чинь тун ч инээдэмтэй юм гэж Настя болзоот хархүүг үгэндээ оруулах гэнэ.

	— Надад бол инээдэмтэй биш, сэтгэл хөдөлмөөр юм. Чиний төлөөнөө сэтгэл өвдөж байна би гэж Гена зөрнө.

	— Чи нээрэн тэгж бодоод байна гэж үү?

	— Тэгж бодож байна. Бодохоор барахгүй нүдээрээ хараад байгаа юм чинь. Хэрэв чи анх уулзахдаа л...

	— Боль доо...

	— Яагаад болих билээ? Хэрэв чи...

	— Боль боль! гэж Настя захирангуй өгүүлнэ.

	Пашка цонхны дэргэд бодол болж зогсоно. Тэгснээ гэнэт ухасхийн гарч өөрийн дуртай дуугаа:

	 

	Онгоцон дээрээс хүүхнийг

	Оргилсон давалгаанд хаяв...

	 

	гэж дуулна.

	Хаалга үүд тас няс хийх чимээ гарна.

	Номын сангаас мөн Гена ухасхийн гарна.

	Мөн хаалга үүд тас нясхийв.

	Настя ганцаар үлдэв.

	Тэр их л уйтгартай сууна.

	Чийгтэй харанхуй шөнө байв. Сайхан бороо орж өнгөрөөд энд тэндгүй дусаал дусна. Айлын ноход хуцаж, жижиг мотор түржигнэх чимээ гарна. Пашка гараашны хашаанд ортол хүн дуудав.

	— Би байна аа!

	— Би гэж хэн бэ?

	— Колокольников.

	— Томилолтоор ирсэн хүн үү?

	— Тийм ээ?

	Дугуй гэрэл дор дах нөмөрсөн, бирдаан буу үүрсэн манаач өвгөн үзэгдэв.

	— Явах нь уу?

	— Явна аа...

	— Тамхи байна уу?

	— Байна аа.

	Тэд тамхи асаав.

	— Дахиад бороо орох байх аа гэж өвгөн манаач эвшээлгэв. — Бороотойд нойр хүрээд байна гэв.

	— Өвгөн гуай унт л даа.

	— Унтаж яаж болох вэ. Хэрэв дугхийх л юм бол... гэж яриа өвгөн олон үг дэлгэх гэхэд нь Пашка, 

	— За, за, би яарч байна гэв.

	— Тэгвэл яв даа.

	Пашка машинаа асааж хашаанаас гарав.

	Тосгоны гудамжинд ганц ч хүн эс үзэгдэнэ. Өнөө хос амрагууд ч далд оржээ. Пашка аяархан явсаар Настягийн байшингийн гадаа очиж зогсов. Мотороо унтраасангүй, орхиж кабинаас буув.

	— За ингэж байг гэж Пашка амандаа үглэн зүрхээ дарж үзнэ. Сэтгэл ихэд догдолно.

	Настягийнх харанхуй, Пашка харанхуйн дундуур ширтвэл тэдний байшингийн цонх нь нүцгэн модны завсраар харлан харагдана. Тэрхүү цонхны цаана Настя унтаж буй гэж бодохоос Пашкагийн зүрх түг түг цохилно. Пашка ханиалгаж, сэмхэн хашаанаас барив. Хашааны дотор чив чимээгүй. Гагцхүү байшингийн дээврээс борооны ус дусална. Пашка намхан хашаа дээгүүр хөнгөнөөр давж цонх тийш очив. Пашкагийн үнэнч хань болох машины нь моторын лүг лүг хийх дуу, өөрийн нь хөлийн чимээ, борооны дуслаас ондоо ямар ч чимээ аниргүй.

	Яг цонхон доор очтол хуурай гишүү гишгэж тас няс чимээ гаргаад Пашка амьсгаа даран зогсов. Бас л чимээ аниргүй, бас л дээврийн ус дусална. Пашка бүр цонхонд тулж очоод амьсгаагаа дарж түр зогсов. Гар чийдэн гаргаж цонхоор гэрэлтүүлэн харвал туурганы дээгүүр дугуй шаргал туяа тэмтрэн холланд зуух, хаалга, ор зэрэг дээр тусав. Орон дээр нэг хүн хөдөлж өндийхийг үзвэл Настя мөн. Настя айсан ч үгүй орноос хөнгөнөөр босож цонх тийш очив. Пашка гар чийдэнгээ унтраав.

	Настя цонхны түгжээ тайлж, цонхыг нээв. Тасалгаанаас нойрмог бүлээн амьсгаа үнэртэнэ.

	— Чи юунд ирэв? гэж Настя аяархан асууна.

	«Намайг танив гэж үү?» гэж Пашка бодов. Уг нь ондоо хүн гэж бодвол зүгээр юм сан. Пашка дуу гарсангүй.

	Настя цонхноос холдов... Пашка дахин гар чийдэн асаав. Настя цааш явж үүдээ сайтар түгжээд буцаж цонхон дээр ирэв. Пашка чийдэнгээ унтраав.

	Настя цонхоор тонгойн харахад Пашка түүнийг жаахан зайлуулж цонхоор үсрэн оров.

	— Чи юу болов? Ядахдаа гутлаа арчаач, Геннадий Николаевич гэж Настя их л зөөлөн дуугарав.

	Пашка дуу гарсан ч үгүй хүүхний зөөлөн халуухан биеийг чанга гэгч тэвэрсэнд хүүхний дотуур хувцасны мөрөвч тас үсрэв.

	— Пээ чи яаж байна аа? Яасан дүрсгүй...

	Пашка хүүхнийг тэврээд үнсэж гарав... Гэтэл Настя гэнэт сугаран зайлж ханын дээгүүр чийдэнгийн унтраалга тэмтэрч байхад Пашка, «Одоо баларчээ. Энэ хүүхэн учиргүй бархирч тэр чимээгээр эцэг нь орж ирээд миний «зургийг дарж орхино доо» гэж Пашка айсхийн бодов. Ямар ч гэсэн цонхонд ойртов... Гэрэл аслаа. Настя ихэд хачирхсан тулд анхандаа гаднын хүний өмнө гагцхүү дотуур хувцастайгаа зогсож байгаагаа ч санасангүй. Пашка нэн ч янаг инээмсэглэн, 

	— Айв уу? гэв.

	Настя сандал дээрээс банзлаа шүүрэн авч яаран өмсөөд, 

	— Сайн уу? Павел Егорыч гэв.

	Пашка их л «боловсон хүн» болж мэхийн ёсолтол хацар дээр нь тасхийтэл алгадав. Пашка өнөө хүүхнийг янаг ялдам харж, 

	— Настя чи яаж байгаа чинь энэ вэ? гэв.

	Энэ үед Гена гэртээ шаналан холхиж байв.

	«Энэ бүх явдал нээрэн үнэн гэж үү?» хэмээн Гена цөхрөн бодно. Гена цонхны дэргэд зогсож байснаа ширээний хажууд очиж баахан зогсов. Чингээд нэг сэтгүүл барьж диван дээр хэвтэв.

	— Энэ үес Пашка орж ирээд, 

	— Санаа чинь их зовж байна уу? гэв.

	Гена диванаас үсрэн босож, 

	— Би ер учрыг ойлгохгүй боллоо... Ер нь... гэтэл Пашка хөндлөнгөөс, 

	— Учрыг мэдэх болно оо, гайгүй. Чи Настяд хайртай юм уу? гэв.

	— Чи яах санаатай вэ? гэж Гена уурсав.

	— Хайртай л юм бол оч. Машин дотор сууж байгаа цаадах чинь.

	— Хаана байна?

	— Гадаа машин дотор.

	Гена гар чийдэн авч гарахад Пашка хойноос нь, 

	— Чи надад дэмий хардаж байна. Надад тэртэй тэргүй миний хүслэн болсон хүүхэн заяахгүй байгаа юм гэж гунигтай өгүүлэв.

	Настя хүүхэн Пашкагийн машины кабинд сууж байв.

	Гена дэргэд нь очиж дуугүй зогсож байснаа кабинд орж суув. Гэвч үг дуугарсан нь үгүй. Янаг амрагууд дэмий юмнаас болж хэрэлдээд дахин эвлэх гэдэг хэцүү байдаг болой.

	Пашка тэндээс Катунь гол дээр очиж хүслэн болсон сайхан хүүхэн заяахгүй байна гэж эх болсон гол мөрөнд гомдлоо тавьж билээ.

	Голын ус чулуун дээгүүр хоржигнон шуугина. Пашкагийн гомдлыг сонсон, Пашкагийн гомдлыг ойлгож, Пашкагийн уйтгар гунигийг алсын алсад урсган явна. Хүн хэдий гомдсон ч гэсэн цаашид амьд явах хэрэгтэй.

	 

	Жингэнэсэн тунгалаг сайхан өглөө болов. Шөнийн бороонд газар дэлхий угаагдаж, ариун агаараар амьсгална.

	Пашка аян замдаа гарав. Тэр бээр урьд шөнө ихэд алжаажээ.

	Нэгэн бага шиг тосгоны тэндээс дугариг царайтай залуухан, царайлаг хүүхэн гуйж суув.

	Тэд нэг хэсэг үг ярилцсан ч үгүй таг дуугай явав.

	Тэр эмэгтэй ийш тийш харж газар орон сонирхон явна.

	Пашка тэр эмэгтэйг хоёр нэг удаа харснаа, 

	— Та францаар ярьдаг уу? гэв.

	— Ярьдаггүй, юу гэж?

	— Ярьдаг бол жаахан дэмий ярих гэсэн юм гэж Пашка тамхи асаав.

	— Та францаар ярьдаг юм уу?

	— Манжерокинг!

	— Энэ юу гэсэн үг вэ?

	— Та францаар мэддэггүй юм байна гэв.

	Өнөө эмэгтэй нүдээ том болгоод Пашкаг харж, 

	— Эхнэр гэхийг францаар юу гэдэг вэ? гэв.

	— Ямар эхнэр юм бол доо. Эмэгтэй гэж бий, зүгээр л эм гэж бий.

	Өнөө эмэгтэй инээж, 

	— Та францаар мэддэггүй юм байна гэв.

	— Би юу?

	— Тийм, та.

	— Та юу хэлж байгаагаа мэдэж байна уу?

	Машин жирэлзэнэ. Намрын цагаан наран дор Катунь гол гялтганана.

	— Яагаад тэр вэ, та юу гэж бодож байна?

	— Манайд юм болгон нэг л уйтгартай юм гэж Пашка хариулав.

	— За тэр хэний буруу вэ, та юу гэж бодож байна?

	— Хаана?

	— Тэр уйтгартай суудаг хэний буруу юм бэ?

	— Дарга нарын буруу байлгүй яах вэ.

	Өнөө эмэгтэй үзтэл сэтгэл зовж, 

	— Энд дарга нар ямар хамаатай юм бэ? Бид чинь өөрсдөө заримдаа аятайхан сууж чадахгүй байна шүү дээ. Том юм ярихыг больё, бүр багаас ярья. Та залуу эхнэртэй айлд орж үзээрэй дээ. Элдвийн том бага жинтүү, дэр, элдвийн муухай заан, муур хулганын зурагтай хатгамал, баримал, ер үгүй юм үгүй...

	Пашкагийн танил Катя Лизунова гэгч хүүхнийд үнэхээр тийм жинтүү, уут, хатгамал, заан тэргүүтэн үзсэн нь түүний нүднээ ил тусав.

	— Энэ чинь заваан, тун заваан юм. Үүнийг ухаж ойлгоход тийм бэрх гэж үү? Аятайхан сайхан суух бол бидний гарын дор байгаа хэрэг шүү дээ.

	— Үгүй, хэрэв жишээ нь гоё хатгамалласан бол... яагаад тавьж болохгүй гэж? Олигтой уран гоё хатгамаллаж чаддаггүй гэдэг бол үнэн л дээ гэж Пашка хажуугаас дуугарав.

	— Тэр ялгаагүй! Та ойлго л доо. Хуучны худалдаачны өндөр орны оронд аятайхан намхан модон ор яагаад тавьж болдоггүй юм. Хаана туургандаа гурав дөрвөн сайхан хуулбар зураг өлгөж, ширээн дээрээ орчин үеийн ваар сав тавьж яагаад болдоггүй юм...

	Катя Лизунова эхнэрийн танил өрөө тасалгаа Пашкагийн сэтгэлд дахин буув. Киноны ид шидийн аргаар Катягийн өндөр ор намхан аятайхан модон ороор солигдож, хана туурганаас сайх хатгамал бас хийсэн унаж оронд нь зургийн их их хүмүүсийн уран зургийн хуулбар өлгөгдөнө...

	— Номын шүүгээ тавьж, ширээн дээрээ хэдэн сэтгүүл тавьчихаж болно доо...

	... Катерина Лизуновагийн өрөө (энэ эмэгтэйн командаар) гайхалтай ондоо болсоор байна.

	Өрөө тасалгааны тавьц бүв бүрэн болов. (Эмэгтэй ч дуугүй болов)

	Тэрхүү өрөө тасалгаанд Катя ч юм шиг, бүр ондоо нэг франц хүүхэн ч юм шиг хэн нэгэн суугаад ном уншиж байна. Тэр хүүхэн ямар ч гэсэн Катятай туйлын адилхан байна.

	Пашка өндөр хар бүрх, ардаа хормойтой дээл өмсөж, амандаа янжуур зууж, таяг тулж тэр өрөөнд орно. Өндөр хар бүрх малгайгаа авч Катяд мэхийн ёслоод зөөлөн сандалд шигдэн суув. Тэр хоёр францаар үг ярилцан эхлэв. Тун аятайхан болж байна. Пашка инээмсэглэн нэг үг хэлэхэд Катя хоёр үг хэлнэ. Тэгэхдээ үргэлж л хамраар гуншин өгүүлнэ.

	— Иймэрхүү юмс олоод тавьчихад тийм бэрх гэж үү? Энэ бүхэнд тийм чиг их мөнгө орохгүй гэж би итгэж байна...

	Пашка тэр эхнэрийг сонирхон харав. Ер нь аятайхан санагдана.

	— Тэгж сууж болно оо.

	— Болно оо! Цөм болно. Гагцхүү бидний өөрсдийн буруу юм. Тэр бүхэн чинь бидний бололцоо дор байна шүү дээ.

	Орос нутагт томоо гэгчийн нар ургав. Хагалсан газраас уур савсана. Алсад түүдэг галын утаа суунаглаж, манан татна.

	Пашка өнөө эмэгтэй хоёр явж л байна. Эмэгтэй урагшаа зам руу улам тэсгэлгүй ширтэх болов.

	— Одоо хол уу?

	— Сайн өртөө газар бас дайвартай байна даа. Дайвар гэдэг нь арван километр газар юм. Тэгээд хэд вэ?

	Эмэгтэй бүр гуниглаж хоцров. Тэр ихэд яарч буйг Пашка мэдэв. Голд ойрхон газар зогсож, 

	— За хонгор минь, тэр хувин аваад ус бариад ир. Би мотороо үзэж байя...

	— Тэгье. Тэгье! гэж эмэгтэй уриалагхан хэлээд бутан дундуур орж гол тийш гүйв. Пашка хойноос нь нүд салгалгүй ширтэнэ.

	Эр нөхөр нь эхнэрээ үнэхээр улаан зам дээр хүлээж байв. Тэр хүн бол хавчиг хамартай, гонзгой царайтай ихэд цэмцгэр өндөр хүн байна. Эхнэрээ үзээд баярлан сандарч нэг бол эхнэрээ үнсэх, нэг бол машины тэвш дотроос чемоданыг буулгах алиныг ч мэдэхгүй тэвдэж байснаа машин дээр үсрэн гарав. Өнөө эмэгтэй цүнхээ ухаж, 

	— Хэдий юм төлөх вэ? гэв.

	— Хэд ч хэрэггүй, цаад хар хүнтэйгээ үнсэлц, би буруу харж байя гэж Пашка инээв.

	Эмэгтэй инээд алдаж, 

	— Нээрэн хэдийг төлөх вэ? гэв.

	— Хэдийг ч авахгүй гэж байна шүү. Энэ... боловсон улс зовлонтой. Ондоо улс бол хэдийн ойлгосон доо.

	Эмэгтэй эр нөхөр дээрээ очив. Цаадах нь чемоданыг буулгаж байх зуур, 

	— Ингэхэд чи яагаад ганцаар ирэв? Ганц жолоочтой машинд бүү суугаарай гэж би чамд захиа бичсэн шүү дээ. Бичсэн биз дээ? гэж аяархан өгүүлнэ.

	— Тэгээд онцын юм юу болов. Энэ харин сайн хархүү байна гэж эмэгтэй мөн аяархан хэлэхэд, 

	— Сайн юм уу, муу юм уу чи яаж мэдсэн юм. Энэ сайн хүн гэж нүүрэн дээр нь бичээстэй байна уу? Чи эдний явдлыг мэдэх үү? Эд чинь...

	Энэ яриаг дуулаад Пашкагийн дотор хорсож шар хөдлөн, 

	— Аль вэ, эхнэрийнхээ тээврийн хөлсийг төлөөрэй! Бушуул гэв!

	— Эхнэр төлөөгүй юу? Хүүе чи төлөөгүй юм уу? гэж нөхөр нь сандрав. Пашкагийн нүд уурласан муурын нүд адил болов. Өнөө эмэгтэй бас сандарч, 

	— Энэ хүн чинь өөрөө авахгүй гэсэн... гэв.

	Пашка тэр эмэгтэйг харсан ч үгүй, 

	— Аль вэ, мөнгө! гэж зандрав.

	Нөхөр нь халаасандаа гараа хийснээ, 

	— Та битгий зандраад бай. Бид төлөлгүй яах вэ. Хэдий юм? гэв.

	— Хоёр рубль!

	— Юу-у?! Энэ хооронд тавин мөнгө авдаг шүү дээ.

	— Хоёр рубль!

	— Олег, чи бушуухан өгөөч! Энэ хүнд хоёр рубль өг гэж эмэгтэй хэлэв.

	— Ав л даа гэж тэр хүн хоёр рубль өгөв.

	Машин ухасхийн хөдлөв.

	 

	Пашка нөгөө жолоочоо (Кондратыгаа) гүйцэн ирэв.

	Кондрат айлд буугаад айлын өвгөнтэй сууж байв. Нутгийн өвөгчүүл аж амьдралын тухай ярилцана. Би ухаан нь, хоосон цээж ханхалзуулсан зургаан хүн өсгөсөн хүн. Гэтэл одоо хуучин муу шаланд шаасан хадаас шиг ганцаараа л эндээ үлдээд байна. Бүгд л хот хотоор тараад явчихсан. Тэд яах вэ зөв зүйтэй л амьдарч байгаа шиг, гэвч надад гомдолтой санагдах юм. Би хэний төлөө ингэж нуруугаа бөгцийтөл зүтгэж, хэний төлөө энэ орон байшин босгосон юм бэ? гэж ярьж байв.

	— Одоо чинь аж амьдрал гэдэг тийм болчихсон юм шүү дээ, ямар ч арга байхгүй...

	— Тэр амьдрал надад пад байхгүй!

	— Худ минь! аж амьдрал гэдэг хүн болгонд хамаатай шүү!

	— Хэц! Би одоо ухаан нь, байшингийнхаа дээврийг шинэчилмээр байдаг, тэгтэл тэнхээ хүрдэггүй! Гэтэл манай нэг бага хүү ирээд ажаа надтай хот яв, наад байшин хашаагаа зарчхаад надтай яв гэж байхгүй юу. Би хэллээ, хай муу нусгай жаал! Би одоо хэн байна? Гэрийн эзэн байна. Гэр байшингүй бол хэн болох вэ? Золбин нохой болно шүү дээ...

	— Чиний тэгж хэлдэг дэмий...

	— Үгүй, дэмий биш...

	— Дэмий.

	— Чи тэгж бодож байгаа бол чи хэзээ ч хөдөө тариачин байж үзээгүй хүн байна.

	— Мэдье гэж байгаа бол чи гучаад он хүртэл хөдөө байсан хүн. Гэхдээ гол тулах юм бол байшин гэр биш.

	— Тэгвэл юу юм? Та нарын тэр тилифизор уу? Тэр элдвийн гялгар цалгар эд үү?

	Энэхэн үед Пашка орж ирэв.

	— Хөгшид сайн байна уу?

	Кондрат хөмсөг атируулан, 

	— Чи хаяад явчхаж чадсангүй юу? гэв.

	— Ямар ч явдал болоогүй шүү, Кондрат ах аа!

	Кондрат гэрийн эзний нүүрэн дээр хүний эцэг адил хатуу захирагч болох гэж хүснэ.

	— Павел чи гадуур шалигладаг болов уу. Сайхан мэдээрэй. Би чамайг хэдийд ирээрэй гэлээ?

	Павел ёсыг бодож буруугаа хүлээсэн мэт нүүрээ үрчийлгэнэ.

	Хэсэг дуугай болтол Кондрат, 

	— Чи тэнд юу хийв? гэж намуухан асуув.

	— Мод зөөлөө гээд Павел нөгөө өрөөнд орж хувцсаа солих гэтэл гэрийн эзэн, 

	— Чи жаахан суу. Бид яг эр нохой шиг явдаг та нарын тухай ярилцаж байна гэв.

	— Та минь, зав алга. Би айлд очих минь.

	— Хол юм уу? гэж Кондрат сонирхов.

	— Лизуновынд очъё.

	— Лизуновынх гэж ямар айл байдаг юм?

	— Нэг таньдаг хүүхэн байдаг юм аа.

	— Чиний таньдаг хүүхэн дэндүү олдож байна. Нэг газар хөлөө хугална шүү гэж Кондрат аашлав.

	— Эд цөм эр нохой шиг явдалтай улс. Харин хөдөө аж ахуй гэртээ байсан бол юун тэр садар эм дээр очих нь байтугай гэр орныхоо л ажлаар оролдож суугаа шүү дээ гэж гэрийн эзэн дэмжив.

	— Хувийн эрх чөлөө гэж байдаг, та яалгах гээд байгаа юм гэж Павел биеэ өмөөрөв.

	— Зөвлөлт засаг та нарыг эрхлүүлж гүйцжээ. Тэр хувийн гэдгийг би та нарт үзүүлээд өгөх юм сан! Чи манайд байсан бол золиг минь, өглөө таван цагт босож үдэш нар жаргатал ажил хийх байсан даа. Тэгвэл юун тэр Катя Матя мантай юм болох вий...

	Гэрийн эзэгтэй орж ирээд, 

	— Ахайтан ирээ юу! Сайн уу, ахай! гэв. Гэрийн эзэн өвгөн улиглан

	— Марфынька! Манайд нэг юм байсан...

	— Юу байсан гэж? Юу гэж янцаглаад байгаа юм?

	— Нэг жаахан юм байсан... Ахай бид хоёр жаахан жаахан балгамаар байна.

	— Ай даа... За яах вэ, ахайд л тавьсан...

	— Аваад ир, аваад ир!

	 

	Лизуновынх хоолоо идэж байв.

	Пашка орж, 

	— Зоог амттай бол! гэж ерөөв.

	— Сууж хоол ид гэж гэрийн эзэн урина.

	— Баярлалаа би саяхан хоол идсэн гэж Пашка зуухны ёроолд суув. Катя бушуухан хоолоо идээд хоймрын өрөөнд орж, 

	— Чи юу гэж явна гэв?

	— Зүгээр л... танайхаар орох гэсэн юм.

	Катеринаг харвал, хэдий залуу боловч насан турш уурлаж зовсоор ядарчээ. Пашка хөөрхий хүүхнийг өрөвдөн муухан инээмсэглэв. Катерина инээмсэглэхийг больж, 

	— Чи бас томилолтоор явна уу? гэв.

	— Тийм ээ.

	— Удах уу?

	— Удахгүй.

	— Суугаач.

	Пашка мухар сандлын ирмэг дээр сууж, 

	— Хэр сууж байна даа? гэв.

	— Яах вэ дээ. Ер миний амьдрах гэж юу байсан юм бэ? Донгодож л байна гэж Катерина өндөр орон дээрээ сандайлан уруу царайлан сууна.

	— Хар хүнтэйгээ таарсангүй юу?

	— Таарсангүй.

	— Цаадах чинь юу хийж байна?

	— Балгаж л байна. Тэр ондоо юу хийх вэ дээ?

	— Тийм бий... Орой бүжигт явах уу?

	Катя гайхсан мэт Пашкаг харж мушилзан, 

	— Та нар чинь амар юм аа. Гуч хүрээд үдшийн бүжиг дээгүүр гүйлдэнэ. Атаархмаар юм гэв.

	— Чамайг явахыг хэн хорьсон юм?

	— Би хаашаа бүжигт салгалах юм бэ? Чи юу ярина. Надад чинь нинжин сэтгэл байна биз дээ?

	— Тааруухан байна.

	— Тааруухан ч бай, үгүй ч миний бүжиглэдэг хөг өнгөрсөн.

	— Тэгвэл би оройхон ирье, тэгэх үү?

	— Яах юм?

	— Танайд зочилъё.

	— Чи яаж ирэх юм? Би ямар ганцаараа суудаг юм уу?

	— Цаадуул чинь чамд ямар хамаатай юм? Чи жишим ч үгүй бай!

	— Жишим ч үгүй...

	— Тэгвэл гадаа цэцэрлэгт яваад очоорой. Оройхон мэдэв үү?

	— Яах юм?

	Пашка дуугарсангүй. Үнэндээ яах юм билээ дээ?

	— Яахыг би яаж мэдэх вэ? Зүгээр л хэлж байна. Ганцаар суухад чамд уйтгартай. Надад ч уйтгартай байна.

	— Уйтгартай нь ч уйтгартай байна.

	— Тэгээд яагаа вэ?

	— Цэцэрлэгт зугаатай болно гэж чи бодож байна уу? Хоёулхнаа юу?

	— Мэдэхгүй. Тийм гэж хэлж чадахгүй байна.

	— Үгүй дээ чи бидэнд зугаатай юм ер болохгүй. Энэ чинь өөрийгөө л хуурсан хэрэг. Зугаатай болохгүй.

	— Чи ингэж битгий айхавтар гуньхар.

	— Би гуньхраагүй.

	— Нэгэнт тийм болсон бол дахиад ондоо хүнтэй суугаач!

	Катерина мушилзаж, 

	— Чи ав л даа. Чамтай сууя... гэв.

	— Харин тэгээд чи үдэш гараад оч. Өнөөдөр ярилцъя.

	Пашка ингэж үг алдана гэж бодсонгүй ажээ.

	Катерина уурлаж, 

	— Чи дэмий чалчихаа тат! Чи ер яах гэж ирсэн юм? гэв.

	— Катерина, чи их бүдүүлэг харанхуй хүн байна.

	— Пээ эцэг минь, чи чинь хэдийдээ ийм боловсон болчхов оо!

	— Жишээ нь, энэ чинь юү юм бэ? гэж Пашка олон зааны баримал дүр дотроос хоёр хамгийн багыг барьж, — Энэ юунд хэрэгтэй юм бэ? Аз жаргал уу? Аль эсгүүл энэ буга байна гэж Пашка туурганд өлгөсөн бугын хатгамлыг жигшсэн мэт нүдээ онийлгон хараад (Дашрамд хэлэхэд тэр буга Пашкад аятайхан санагдаж байжээ)

	— Энэ бол... заваан юм. Айлын гэр гэж байх, гэтэл дэлгүүр шиг. Энэ бүхнийгээ хожимдоогүй дээрээ хол хая гэж би чамд зөвлөж байна. Катерина Пашкагийн ярихыг сонсоод гайхаж хоцров. Пашка тэсгэлгүйгээр, 

	— Бүх юман дээр Катя, та нар өөрснөө буруутай шүү. Хотын хүүхний хойноос сээтэн хаяад биднийг тоодоггүй болов гэж та нар залуусыг зэмлэнэ. Гэтэл яагаад тэгж байгааг бодох хэрэгтэй. Яагаад гэвэл хотынхон та нараас сайхан явдаг. Хотын хүүхэнтэй үг ярихад сэтгэл татдаг. Манай хөдөөгийн хүүхнүүд тэднээс арав дахин сайхан мөртөө гоёж малгай өмсөхөөрөө чөтгөр гэхэд чөтгөр биш, шулам гэхэд шулам биш харагддаг. Хувцас хунараа цэмцийтэл сайхан өмсөөд гудамжаар алхахдаа сэргэлэн, бүжиг танцад явж, дуутай шуутай явах хэрэгтэй шүү дээ. Гэтэл та нар тэр муу ёрын наран цэцгийн самар цөмж, бие биеэ ховлох муулахдаа л сайн. Хээ тэр хов хөөцөлдөхийг нь яана аа! Пашка хөмхий зууж толгой сэгсэрч, — Тэр муухай хов живээ хол хаях хэрэгтэй шүү дээ! Чи чихгүй толгой шиг л яв, тэр ямар чамд хамаатай юм. Түүнээс биш нэгэнтэй нь наалдчихвал цаадах чинь үеийнхээ найзыг муулж шал шал гээд салахгүй. Хүн болгон муу өөрөө ганцаараа сайн хүн шиг л загнах нь тэр! Энэ ёсыг хаявал таарна аа.

	— Чи чинь яав, уяанаасаа мултрав уу? гэж Катерина асуув.

	— За тэр дээ, «уяанаасаа алдуурав уу?» гэж яг хэлж байна. Зүй нь намайг харж инээмсэглэн, «Павлик, чи юу болов?» гэж асуух ёстой юм сан.

	— Чи арил цаашаа! Юун сургаал донгодлого номноод унав. Тэртэй тэргүй миний дотор хорсож байна.

	— Тэгвэл чи биеэ аятай авч яв. Дотор чинь хорсоод байвал зориуд инээмсэглэж яв. Тэгэх юм бол чи аятайхан харагдана. Ер муу юм үзээгүй хүн шиг л яв л даа. Толгой дээгүүр, цээжээ түрж яв л даа. Түрээд ямагт инээмсэглэн яв л даа. Тэгэхдээ чанга хөхөрч болохгүй, чанга инээх бол тэнэг зан юм. Чамайг ийм золбоогүй явахаар чинь зөвхөн өрөвдөхөөс ондоо юмгүй. Чамд ойртох хавьтах ямар ч дур хүрэхгүй юм.

	— Битгий хавьт л даа. Надад хавьтаад өгөөч гэж гуйсан хүн алга. Тануус муусайн эр ноход цөм чөтгөр шулам руугаа тонилбол таарна. Чи юу гэж ном тавиад байгаа юм. Надаар яалгах гээд байгаа юм. Намайг мэдэхгүй гэж бодож байна уу? Би мэднэ ээ! Бас бүдүүлэг гэнэ шүү. Чи тэр боловсон хүүхэн дээрээ очихгүй юу. Тэр боловсон улс чамайг их л хүлээж авах байх даа?

	— Хүний ухамсарт ямар ч ахиц гарсан юм алга. Катя Лизунова гэж ийм л хүүхэн байсан тэр чигээрээ л юм. Би чамд үнэн голоосоо ярьж байна. Би чамаас юу ч авах гэсэн юм алга.

	— Тонил цаашаа гэж би чамд бас үнэн голоосоо хэлж байна. Бузгай боловсон эр бол доо! Бусдын үнээ мөөрч, чинийх дуугай байвал таарах нь уу? Боловсон хүн бусдын эхнэр хүүхэн эргүүлж явдаг хэрэг үү! Чи ч лав Чуйн хөндийн бүх хүүхнийг гүйцээсэн байх аа!

	— Би уйдсандаа болоод ингэж хэлчихсэн юм. Би хүслэнт амрагаа ер олохгүй явна.

	— Тэгвэл түүнийгээ олоод наад сургаалаа уншаарай. Бүтэн сайн өдөр болгон уншаарай. Наад сургаал чинь надад хэрэггүй. Мэдэв үү. Боловсон амьтан чи эндээс зайл. Бүдүүлэг хүнтэй юу гэж яриад байгаа юм?

	— Би та нарыг цөмийг юу гэж хэлдэг билээ? «Анна Заккеод эр нөхрөө өгчих» гэдэг шүү дээ. Тануусыг цугийг чинь өрөвдөөд байх юм, тэнэг амьтан.

	— Тэнэгийн үгийг дуулж байна. Яв цаашаа! Шилэн хүзүү рүүгээ татуулахаас өмнө зайл, тэгвэл бусдыг өрөвдөхгүй болно.

	— Ээ зайлуул! гэж Пашка санаа алдаад гарч одов.

	Тосгоны дээгүүр бүгчим бүлээн агаарт үдшийн ерийн чимээ ихдэн, үнээ мал мөөрч, худгийн эргүүлэг хяхнан, хашааны дээгүүр хүмүүс өвөр хоорондоо ярилцах нь сонстоно. Нэг газар баян хуур сэмхэн чарлаад чимээгүй болов.

	Пашка өнөө Кондратын хамт буусан айлдаа очив.

	Гэрийн эзэн Кондрат хоёр амьдралын хар ухаан ярилцаж ядаад таг унтжээ.

	Гэрийн эзэгтэй эхнэр хөзрөөр мэргэлэн суув. Нарт ертөнцийн дээгүүр таран одсон хэдэн том хүүгийнхээ хувь заяаны төлөө бас л санаа зовж суудаг ажээ.

	— Чи энд тэндгүй явдаг хүн цаагуур чинь ямар мэдээ чимээ дуулдана. Дайн дахин болох уу, үгүй юу? гэж гэрийн эхнэр асуухад, 

	— Дайн болохгүй, дайныг гаргуулахгүй гэж Пашка итгэл дүүрэн хэлэв.

	— Ай тэнгэр, тийм юм битгий болоосой, бүү дуулдаасай даа. Хэрэв дайн байлдаан болбол урьдаар хий юм үзэгддэг юм шүү.

	— Ямар хий юм гэж Пашка сонирхов.

	— Түрүүчийн дайн болохын өмнө тийм хий юм явсан юм даг.

	— Ямар?

	— Урьд нэг жолооч уулнаас нэг газар хүрэх гэж явжээ. Тэр газар нь Эрх чөлөөний хөндий орох замд...

	— Би мэднэ ээ.

	— Тэгээд нэг бага шиг ойгоос гараад ирсэн чинь урд нь нэг нүцгэн хүүхэн зогсож байна гэнэ. Тэр нүцгэн хүүхэн гар өргөв гэнэ шүү. Жолооч баахан хирдхийн айсан боловч зогсож дээ. Өнөө хүүхэн хүрч ирээд «Май энэ хорин таван рубль ав...» гэж дээ...

	— Шинэ ханшаар уу?

	— Юуны шинэ ханш байх вэ. Тэр чинь түрүүчийн дайны өмнөхөн юм байхгүй юу.

	— Тэгээд...

	— «... Тэгээд яах вэ, май, энэ хорин таван рубль аваад яв. Надад дээлийн цагаан бүс аваад ирээрэй. Би чамайг яг энэ зам дээр тосож байна шүү. Намайг чармай нүцгэн байхыг харна уу, чи заавал авчирна шүү» гэжээ. Жолооч мөнгийг авч «За яах вэ би аваад л ирье» гэж дээ. «Битгий мартаарай!» гэж өнөө хүүхэн дахин захиад ой руу орчихжээ. Жолооч ч яваад өгч. Өөрийнхөө... ямар бааз гэдэг билээ дээ.

	— Авто бааз.

	— Тийм, авто бааздаа ирээд тэр явдлаа цаад нөхдөдөө ярьжээ. Цаадуул нь учиргүй хөхрөлдөж, «Цугаараа явж наад мөнгөөр чинь архи аваад ууж орхиё» гэж гэнэ. Өнөө жолооч тоосонгүй, тэгье гээд өнөө мөнгөөр нь архи аваад цөмөөрөө балгажээ. Буцаад тийшээ явах болсон чинь өнөө жолооч зүрх алдаж «Би тун айгаад байна» гэдэг байгаа. Тэр явдлаа эхнэртээ ярьтал цаадах нь учиргүй харааж мөнгийг төлж өгчээ. Өнөө жолооч дэлгүүрээс цагаан бүс авч бааздаа очиж, тийм эм бий үгүйг үзүүлэх гэж ондоо хоёр жолооч кабиндаа суулгаад явж гэнэ ээ. Тэгсэн чинь нөгөө хоёр жолооч нь өнөө газраа хүрэлгүй үхсэн юм шиг унтаад өгчээ. Нөгөө хоёр нь унтаад л явах юм гэнэ. Бүс даавуу авсан жолооч нөгөө хоёрыгоо сэрээх гэж түлхэж ядаж, цохиж ядаж тусыг олсонгүй гэнэ дээ. Тэгээд өнөө газраа хүрээд ирсэн чинь нөгөө хүүхэн хүлээгээд зогсож байна гэнэ. «Бүс даавуу авав уу?», «Авсаан», «Баярлалаа!». Өнөө хүүхэн бүс даавууг авч жолоочийн нүүр өөд харж, «Чи яагаад миний мөнгөөр архи аваад уучихсан юм бэ?» гэж гэнэ. Жолооч үг дуугарсангүй. Хүүхэн инээж, «За яах вэ, энэ мөнгө чинь миний мөнгө биш та нарын юм чинь. Энэ хоёр хүнийг юунд дагуулж гарав? Надаас айсан уу?» гэж гэнэ. Тэгээд өнөө хүүхэн бас инээгээд ой руу яваад өгчээ. Тэндээс хөдлөөд хагас мод хэртэй явсан хойно нөгөө хоёр нь сая сэрж дээ...

	Пашка унтаад өгчээ.

	— Ээ, эдэнд юм яриад тусгүй, унтаад өгч гэж гэрийн эзэгтэй дуугарав.

	... Пашка Чуйн их замаар явж байна. Даваанаас бууж Эрх чөлөөний хөндий орж яваад харсан чинь зам дээр нэг эмэгтэй хүн гар өргөж байна. Орны цагаан даавуугаар биеэ ороожээ. Пашка зогсов. Өнөө хүүхэн ойртон ирэхийг үзвэл Настя Платонова.

	— Сайн уу? Павлик!

	Пашка гайхаж, 

	— Чи юунд энд зогсож байна? гэв.

	— Чамайг хүлээж байна.

	— Инженертэйгээ бас хэрэлдсэн үү?

	— Хэрэлдээгүй. Павлик, май энэ хорин таван рубль авч яваад надад дээлийн цагаан бүс аваад ир. Намайг ямар янзтай байгааг харна уу.

	Чингээд Павликийг хараад байна.

	— Цагаан бүсээр яах нь вэ? Бас ондоо хүнтэй гэрэл...

	— Павлик! Хүүе Павел! гэж хүн дуудахад Пашка сэрэв.

	— Би зүүрмэглэсэн үү?

	— Зүүрмэглэсэн.

	— Ай золиг. Нөгөө явдал юу болж төгссөн бэ?

	— Чи сонирхож байна уу?

	— Өнөө захисан цагаан даавууг аваачиж өгсөн үү?

	— Аваачиж өгсөөн. Тэгсэн чинь цаадах нь «Чи миний мөнгөөр юунд архи авч уусан бэ?» гэж байна гэнэ.

	— Тэр мөнгөөр архи авч уусныг яаж мэдээ вэ?

	— Тэр чинь жирийн эм биш, үхсэн хүний сүнс явж байхгүй юу. Тэгээд ч цагаан өмсгөл эрж яваа хэрэг. Тэгээд түүнээс хойш удалгүй дайн эхэлсэн юм даа...

	Пашка илэрхий эвшээлгэж эхлэв.

	— За унт даа. Маргааш эрт босно.

	Пашка даруй унтав.

	Маргааш нь бас л жингэнэсэн тунгалаг өглөө болов.

	Хөдөө замаас хоёр машин их замд нийлэв. Энэ бол Кондрат, Пашка хоёр байв. Кондрат урд нь Пашка хойноос нь явна.

	Кондрат их бодол болон явна.

	Пашка нойр ханаагүй тул зүүрмэглэхгүйн тулд угсраагаар тамхи асааж явна.

	Замын хажууд том гэгчийн бичигтэй бул чулуу тааралдав. Кондрат зогсов. Пашка ч зогсов.

	Тэд суудлынхаа дороос нэг нэг шил пиво авч ууцгаав.

	Өнөө хадны дэргэд очиж үзвэл, «62 оны 5 сарын 4-нд Иван Перетягин энд амь үрэгдэв» гэж бичжээ.

	Кондрат, Пашка хоёр чулуун дээр сандайлан лонхтой пиво задлан шилээр нь балгав. (Тэр чулуу тойроод баахан пивоны хоосон шил хэвтэнэ).

	— Энэ хүн хэдтэй байж вэ?

	— Иван уу? 35-38. Сайн залуу байсан даа.

	Хоёул дуугай пивоноос чимээгүй балгана.

	Манай хоёр их л удаан дуугай суув.

	— Павел чи нэг хүнийг ярьснаа санаж байна уу?

	— Анисья эгч үү?

	— Тийм

	— Тэр санагдав уу?

	— Шийдсэн үү?

	— Ай мэдэхгүй, золиг! Тээнэгэлзээд л байна.

	— Тээнэгэлзэх юу байсан юм. Одоо хоёул очиж ярилцъя. Та алийн болгон гон бие гозон толгой явах вэ дээ.

	— Ер нь хаширтай байна шүү...

	— Намайг хаширтай биш гэж бодож байна уу? Хүслэн болсон амрагаа олох юм бол би ч шууд зураг дарна даа. Анисья авгай бол сайхан байшинтай, аж ахуйтай хүн. Би танайхаар дайрч хамт халуун усанд орж, ганц нэгийн бөглөө мулталж байх ч жаргал даа.

	Кондрат их л бодлого болж, мөрөөдөн инээмсэглэв. Гэвч даруу зан гаргаж, 

	— Чи тэр авгайг сайн таньдаг юм уу? гэв.

	— Орж гардаг болоод хоёр жил болж байна даа.

	— Гэнэт «Та нар чинь яаж байна!» гэвэл яана?

	— «Ямар нэг ганц бие, ахимагдуу хүн олж өгөөч!» тэр чинь яах вэ манайд орж сууг... Хоёулаа бол аштай юу» гэж чихнээс хонх уяад салдаггүй юм.

	— Тийм үү?

	— Тэгэлгүй яах вэ. Тээнэгэлзэх хэрэг юу байна? Тэр чинь ухаантай, аж ахуйч авгай... Тэднийд чи үргэлж гэдэс цатгалан байх болно. Бас аяга тагш юм ч тасрахгүй...

	— Би ч бас хоосон гуяа ганзагалаад очихгүй шүү дээ. Бид чинь хэд гурван юм олно биз дээ. Бас миний хадгаламжийн дэвтэрт ч жаал зугаа юм бий... Тэгэхлээр...

	— Та дээрээс засах хүнгүй, дэргэдээс хавчих юмгүй амар сууна даа.

	— Чөтгөр мэдэв... гэж Кондрат бас л мөрөөдөнгүй инээвхийлж нээрэн ажилд явж ирээд халуун усаа галлан, биеэ хөлсөлж суух гэдэг сайхан л байна. Айлын зайд хоргодож суухаас бүр залхаж хоцров.

	— Юу гэсэн үг вэ! гэж Пашка дуу алдав.

	— Манай энэ ахайтан өчигдөр үдэш сэтгэл хөөрүүлж орхилоо. Үнэндээ ч хөдөө... сайхан шүү. Өглөө үүрийн гэгээнээр, тахиа ч орилоогүй байхад босоод гол дээр очиход... тэнд намуухан. Цөм унтаж байхад босоод гадаа гарахад «Ийм сайхан хан хурмаст байх гэж, нойрсогтун, нойрсогтун» гэж бодогдоно шүү. Голын дээгүүр манан татаад л... Би загасчлах их дуртай юм. Завь авах юм сан...

	— Мотортой завь авч болно.

	— Нээрэн мотортой завь.

	— Тэгвэл нээрэн би чамд, танайд зочлон очиж, хоёулаа голын эрэг дээр сэлэн гарч, тэнд загас барьж, үдэш орой түүдэг гал түлээд сайхан загасны шөл чанаж, ганц лонх юм ханзалж суух юм сан.

	Кондрат инээмсэглэж, 

	— Мөн дөө! Би ч бас арал дээр гарах дуртай. Намуухан шөнө элдвийн юм бодож хэвтэх ч сайхан даа. Би юм бодож хэвтэх их дуртай хүн гэв.

	— Түүдгийн гал дүрэлзээд л оч үсрээд л. Би бас юм бодож суух дуртай шүү.

	— Зэгсэн дотор голын ус шуугиад л уу.

	— Хүүхэн аваад явсан ч болно.

	— Үгүй, хүүхэн хэрэггүй. Тэд чинь уснаас айж чарлаад байдаг юм гэж Кондрат татгалзав.

	— Ер нь зөв, гэж Пашка зөвшөөрөн, — Ер нь ганц лонх юм уулгахгүй шүү дээ гэв.

	Анисья авгай бол залуу маягийн гүйлгэнэсэн зальтай нүдтэй, тавь орчим насны туранхай, шөрмөслөг авгай. Зочид ирэхийг цонхоор харангуут ширээгээ цагаан бүтээлгээр бүтээж, гэр орныхоо юм хумыг шалавхан татаж засаж янзлаад юу ч болоогүй юм шиг ширээнээ суухдаа, 

	— Пашка маань нэг хүн дагуулаад ирэв ээ гэж ганцаар дуугарчээ.

	Пашка их томоотой орж ирээд, 

	— Анисья авгай мэнд сайн уу! гэв. Мөн Кондрат

	— Мэнд сайн уу! гэж даруухан дуугарав.

	— Мэнд, мэнд! Анисья авгай ялдамхан мэндлээд Кондратыг санаандгүй зэрвэс харснаа, — Пашка, манайхаар үзэгдэхгүй яагаа вэ? гэв.

	— Яасан ч юмгүй... гэж Пашка хоолой засаж, — Энэ хүн миний нөхөр Кондрат Степанович гэдэг хүн. Анисья авгай танилцагтун гэв.

	— М-г! гэж Анисья авгай толгой дохиж, уруулаа тас зуув.

	«Их дуртай байгаа бололтой». Харин Кондрат алган дотроо аяархан ханиалгаж хоолой засна.

	— Бидний ирсэн хэрэг... гэж Пашка яриагаа эхлэх гэтэл нэг харвал Анисья авгай, Кондратын аль аль нь айсан шиг түүнийг харав. Пашка ч хэтэрхий түргэдсэнээ сая мэдэж, — Бид танайд жаахан амрахаар ирлээ гэж арай доогуур засаж хэлэв.

	— Морилогтун, морилогтун! Цай чанах уу?

	— Чаная гэж Пашка зөвшөөрөв.

	Анисья авгай халуун тогоо тавив.

	Пашка гайхсан мэт Кондратыг харав. Цаадах нь зовж нүүрээ аягүй үрчийлгээд сууна. Энэ маань яагаад ингээд царай алдчихав? Энэ «авгай» санаанд нь таарсангүй юу, аль эсгүүл би ярьж чадахгүй байна уу? гэж Пашка бүр гайхаж хоцров.

	— Анисья авгай ямаршуу сууж байна даа?

	— Яах вэ, зүгээр... Паша!

	— Ганцаараа хэцүү байна уу? гэж Пашка холуур тойруулан асуувал, 

	— Хэ-хэ гэж Анисья авгай эвгүй инээгээд, — Тэр мэдээжийн хэрэг гэв.

	Кондрат бас л нүүрээ үрчийлгэв.

	Пашка гайхаж дал мөрөө хавчаад «Юу болов оо?» гэж амандаа бувтнав. Кондрат бүр гайхшаа барж гар сэгсрэхэд Пашка дотроо унтууцан, намайг л юм ярих гэхээр хүн болгон дургүй юм гэж бодов.

	— Нэрмэлийн юм бий юү, Анисья авгай? гэж Пашка шууд гуйв.

	Кондрат дуртай нь аргагүй толгой дохив.

	— Байлтай л юм сан... Та нар чинь машин тэрэгтэй яваа улс... зүгээр үү?

	— Зүгээр. Бид жаахан балгана.

	Анисья авгайг үүдний пинд ормогц Пашка, Кондрат хоёр нэгэн зэрэг ам нээв.

	— Кондрат ах аа, та яав?

	— Чи юмны тухад хүрэлгүй шууд л хамаг зовлонгоо тоочоод унадаг чинь юу вэ? Чи... Жаахан сууя л даа...

	— Жаахан сууж яах юм?

	— Түй! Павел минь, хэн ингэж байсан юм бэ? Чи... Жаахан сууж, юм ярих....

	— Ер нь энэ авгай чамд ямар санагдаж байна?...

	Анисья авгай орж ирэв.

	— Ямар сайхан цэлмэг дулаан байх юм бэ! Өнтэй жил болох нь! Ногооны хашаа, ер газар сайгүй хуртай чийгтэй сайхан байна шүү гэж шилэн савтай нэрмэл архи ширээнээ тавив.

	— Хур чийг их гэв үү, та! гэж Пашка шилэн савтай архийг хөдөлгөн үзнэ.

	— Хуртай болохоор сэтгэл сэргэх юм...

	— Кондрат ах аа, наашаа суу.

	— Суу суу! Энэ ширээнд ойртоод суу. Үнэнийг хэлэхэд та нарыг дайлах юмаар ч маруухан л байна шүү.

	— Зүгээр! Бид ямар найрлах гэж ирсэн биш гэж Кондрат дуугарав.

	— Аль вэ, би өргөст хэмх, байцаа хэрчээд орхиё гэхдээ Анисья авгай Кондратыг сэмхэн сэмхэн харна.

	— Анисья авгай та чинь идэх уух юмаар элбэг сууж байгаа юм байна. Бие тэнхээ хэр вэ дээ?

	— Тэнгэрийн өршөөлөөр гайгүй шүү, Паша минь, 

	— Хамгийн гол нь бие л сайн бол... болох нь тэр!

	За Кондрат ах аа, яах вэ? Нэг нэг аяга дарж орхих уу?

	— Аяга ч ихэднэ ээ.

	Анисья авгай өргөст хэмх улаан лооль хэрчиж, гахайн мах зүсэж ширээнээ тавиад өөрөө суув.

	— Анисья эгчээ танд хундагалах уу?

	— Жаахан! Хуруувчийн чинээ.

	Пашка архийг аягалж

	— За... Цугаараа өргөөдөхье! гэв.

	Цөм балгацгаав.

	Пашка, Кондрат хоёр өргөст хэмх нужигнатал зажлан, гахайн ягаавтар жирээ шүдээр зулгааж нэг хэсэг дуугай сууцгаав.

	— Анисья авгай, та ханьтай болж байна уу? гэж Пашка санаандгүй дуугарсанд Анисья авгай ичиж үл мэдэг улайв.

	— Пээ бурхан минь! Павел минь чи юу хэлнэ? Ухаанд чинь яаж оров оо! гэв.

	Пашка бүр гайхаж, 

	— Сайн байна! Та чинь өөрөө надад ярьсан шүү дээ! гэв.

	Энэхэн үес Кондрат бүр ичиж газар дор ороход бэлхэн байв.

	— Ээ хөөрхий, Павел чи, хүнийг мөн ч халааж байна. Зүгээр наадах хоолоо идээч! гэж зэмлэн өгүүлсэнд

	— Бид чинь эр хүн шүү! Таныг би ойлгохгүй байна. Бид чинь яах гэж ирсэн билээ дээ?

	— Түй! гэж Кондрат зовлонтой нь аргагүй ярвайж, сандарсан янзтайгаар Анисья авгайг харав.

	Анисья авгай ч ялгаагүй орох байх газраа олж ядавч эмсийн айхавтар заль гаргаж тэрхүү ичгэвтэр байдлаас гарч чадав. Юу гэвэл цонхоор харж байснаа гэнэт алга хавсран, 

	— Ээж минь яадаг билээ?! Гахай! Ногооны хашаанд гахай орчиж! гээд гүйн гарав.

	Кондрат барьж байсан сэрээгээ ширээнээ хаяж босоод, 

	— Гүйцээ, одоо явлаа! Ичиж үхэх нь! Намайг яаж байгаа чинь энэ вэ? гэв.

	— Кондрат ах, тайван бай! Би бол ийм явдалд хашир туршлагатай хүн. Бид ингэж новшроод суувал гурав хоног суугаад ч юм бүтэхгүй. Юмыг шуудхан барьж аваад л нам унагах хэрэгтэй.

	— Чи яалаа гэж хөгшин болсон намайг ингэж хөөднө вэ? Ямар гучин настай идэр эр биш, тэнэг минь. Чам шиг тэгж нам унагаж байдаг цаг өнгөрсөн.

	— Зүгээр зүгээр. Эхлээд аягүй л байдаг юм. Сүүлдээ гайгүй болно. Ганцхан тайван байх хэрэгтэй. Бид байгалиас хишиг горилон сууж болохгүй шүү дээ. Суу, хоёулаа жаахан балгачихъя. Нэр хөөднө гэсэн чинь юу гэсэн үг вэ! Бид ямар хулгай хийж байгаа биш.

	— Улс чинь арай ондоогоор ярьдаг биз дээ. Цусаар тээглэсэн ичиж үхмээр юм.

	— Энэ эхнэр танд аятайхан харагдаж байгаа биз дээ...

	— Яах вэ, зүгээр л юм... гэж Кондрат дахин ширээнээ сууж, — Ер нь их сэргэлэн эхнэр шиг байна, гэв.

	— Бидний хэрэг бүтнэ гэсэн үг!

	— Гэсэн ч Павел минь жаахан аяар. Шалбаганахаа боль.

	— Та намайг битгий элэглээд бай л даа. Намайг хүн харвал тэнэг юм шиг байгаа байх. Гэхдээ тэнэг хүн тэхий дундуур нь гэж нэг үг бий шүү.

	— Тэгээд энэ эхнэр яана байгаа гэж чи бодож байна? Зүгээр байж байснаа «Та юу гээд байгаа юм бэ?» гэвэл яах билээ?

	— Өө, тийм үгийг би шал тоохгүй! Чамайг нүд салгалгүй ширтээд байсан шүү дээ!

	— Чи бүү марзганаад бай. Чамаас хэрэгтэй юм асууж байна.

	— Чи юу асууж байгааг би ойлгохгүй байна.

	— Бид энэ эхнэрт одоо... юу гэдэг ч юм, зөвшөөрөх үү гэе л дээ? Тэгэхлээр «Та нар юу гээд байгаа юм бэ?» гэнэ шүү дээ. Павел минь, би хань бүлтэй болох юм сан гэж хэзээ чамд хэлсэн билээ гэж энэ эхнэр хэлсэн шүү.

	— Ай зайлуул! Чи ч гэнэн байна аа. Эмс гэдэг ямар улс болохыг та огт мэдэхгүй байна. Эмс гэдэг бол бөөн маяг гэсэн үг. Аль вэ, хоёулаа шалавхан хөнтөрч орхиё. Тэгээд энэ эхнэр өнөө гахайгаа хөөх зуур би чамд эмэгтэйчүүдийн талаар лекц уншина.

	— «Хөнтрөх» ч гайгүй, өөрийгөө хөнтөрч орхив доо.

	Пашка суудлаас босож тасалгааны дотуур нааш цааш холхин, 

	— За тэр гахайнаас нь эхэлье. Саяны эхнэр гахай хөөх гэж гүйж гарсан, тийм үү?

	— Тэгээд...

	— Тэгвэл ямар гахай тэр вэ?

	— Пашка чи битгий маяглаад бай.

	— Үгүй, ямар гахай тэр вэ?

	— Яах вэ... ерийн... цагаан гахай л байгаа биз. Гахай их балиар амьтан. Боль доо чи минь! Чиний тэр эргүү мунхаг ухаан...

	— Байз! Чи бид хоёр одоо гол зүйл дээ орох гэж байна. Энэ эхнэр гахай хөөх гээд гүйсэн, тэгээд... юу?

	— Юу?

	— Энд нэг асуулт гарна. Энэ эхнэр...

	— Түй, ээ чалчаа золиг!

	— Анхаараарай! Саяын эхнэр ногооны хашаанаас гахай хөөж гаргах гээд гүйсэн, гэтэл тэнд ямар ч гахай байхгүй. Энэ юу гэсэн үг вэ! Тэр чинь ногооны хашаанд гахай оров гэдэг дүр эсгэж байгаа юм. Тэгэхдээ «Пашка минь, би хань бүлтэй болох гэсэн явдалгүй» гэж хэлсэн нь үнэн юм чинь. Тэгтэл хэрэгтэй хүнийг нь аваад ирэхлээр ингэдэг байна. Энэ эхнэр хэдий хөгшин ч гэсэн эм хүн. Эмэгтэй хүн бол машины стаачир гэсэн үг. Стаачир хэзээ нэгэн цагт заавал гацаж хөөддөг шүү.

	— Чи өөрөө юу ч мэдэхгүй байж

	— Би юу? Би мэдэхгүй гэж үү?

	— Мэдэхгүй байна.

	— Хэрэв мэдэх сэн гээд байвал би чинь эмсийн асуудлыг тусгайлан судалсан хүн. Цэрэгт би нэг генералын тэрэг барьж байхдаа тэдний номын сангаас «Эр эм хүн» гэдэг ном авч уншсан юм аа. Тэр номын дотор «зарим ястны бэлгийн харьцаа» гэдэг бүхэл бүтэн бүлэг ч байдаг юм. Тэр номын дотор жишээ нь, улаан арьстан ч хүртэл...

	Гэтэл Анисья авгай орж ирээд, 

	— Ногооны хашаанд гахай ороод энд тэндгүй сэндийлж орхиж. Тэнгэр минь хашаа нь больчихжээ... гэв.

	Пашка тасалгааны дотуур холхиж байснаа зогсож нэг юм бодоод

	— Анисья авгай гэв.

	— Өөв.

	— Хоёулаа гаръя. Нэг үг яримаар байна...

	— Хэ-хэ Мөн хачин хархүү шүү. За гаръя, гаръя.

	Тэд гадаа гараад нэг хэсэг алга болов. Кондрат нэг юмыг гөлрөн ширтэж ширээнээ огт хөдлөлгүй сууж байв.

	Пашка орж ирээд, 

	— Кондрат ах аа, бид жин тан ярилцлаа. Нэгд энэ эхнэр зөвшөөрч байна. Чамайг харваас сайн хүн байна гэж ярьж байна. Хоёрт би одоо явлаа, та эндээ үлд... Ярилц. Таныг замд шаариг нь хайлаад сольж байгаа гэж би хэлье. Оройхон ирнэ гэж би сангийн аж ахуйнханд ярьж байя. Оройхон тийшээ ирнэ гэе. Гуравт надад нэг 75 грамм хэртэй хийчих, би явлаа гэв.

	— Чи огт худал юм ярьж байгаа биш биз?

	— Үгүй, үгүй! хаанаас.

	— Би нэг эмээгээд байх чинь, Павел минь. Одоо ороод ирэхэд нь би юу гэх юм бэ? гэж Кондрат үнэхээр мятарч байна.

	— Тэр эхнэр өөрөө яриа үүсгэнэ. Аль вэ, 0, 75 килограмм хэртэй аягалаад аль.

	— Балгах чинь болсон, одоо яв.

	Пашка бодоод зөвшөөрөв.

	— Нээрэн зүйтэй. Сангийн аж ахуйд очсон хойноо хоёулаа дугтаръя даа.

	— Пашка би нэг аягүй оргиод айгаад байх чинь гэж Кондрат дахин хэлэхэд Пашка, 

	— За би явлаа, гудбай! гэж шийдэмгий гарч одов.

	Нэг хэдий болоод Анисья авгай тавагтай улаан лооль барьсаар орж ирээд, 

	— Гадаа цэлмэг дулаан байна. Энэ жил өнтэй болох нь ээ гэв.

	— Тийм ээ, тэнгэр ч захиалгатай юм шиг байна шүү гэж Кондрат зөвшөөрөн өгүүлэв.

	 

	Пашка исэг өвсний сангийн аж ахуй ороод, эхлээд өвс цэцэг түүж буй хүүхнүүдтэй жаал дэмий ярьж байгаад дарга дээр очив. Сангийн аж ахуйн дарга түүний бичгийг үзэж, 

	— Нөгөө жолооч чинь яасан бэ? гэв.

	— Шаариг нь хайлаад сольж байгаа.

	— Чи их ядарч байна уу?

	— Ядраагүй, юу гэж?

	— Нефт бааз орж бензин авах хэрэгтэй байна. Манайхны машин цөм юманд явчихсан, гэтэл бензин дуусаж байдаг...

	— Зураг дарж болох л юм.

	Сангийн аж ахуйн дарга ойлгосонгүй.

	— Юу?

	— Бензинд явъя аа.

	 

	Бүүдгэр дулаан өдөр байв. Бороо ороод зам нялцайж заримдаа дугуй хий эргэнэ. Бензин хүртэл Пашка нэлээн ядарч хүрэв.

	Бензин түгээгүүрийн газар бол нэгэн жигд дэгтэй, үзэмжтэй бүхэл бүтэн хотхон юм. Тэр нэгэн жид байдал нь бүр ч үзэмжтэй харагдана. Хоёр га хэртэй талбайд мөнгөн цагаан өнгөтэй асар том дугариг, дөрвөлжин төмөр сав эгнүүлэн өржээ.

	Пашка конторын дэргэд очиж олон машины хажууд машинаа тавиад бүртгүүлэхээр дотогш оров.

	Гэтэл конторын намхан байшинд ортол гэнэт учиргүй хурц гэрэл гэгээ бадарсныг хэн ч мэдсэнгүй. Конторт зургаан жолооч зогсож, ширээний ард хоёр хүүхэн, нүдний шилтэй нэг бүдүүн эр сууж байв. Тэр бүдүүн эр жолооч нарын замын хуудас бүртгэж байв.

	Сайх хурц гэгээ гэнэт татсанд хүмүүс гайхан мэгдэж чив чимээгүй болтол тэр нам жим байдлыг ташуураар тас шавхуурдсан шиг часхийсэн дуу гарч гадаа нэг хүн, 

	— Гал гарлаа! гэж орилов.

	Конторт байсан хүмүүс ухасхийн гарвал нэг бензиний машин шатаж байв. Аймаар чимээгүй, хурц гэгээн дөл гарна.

	Хүмүүс холдон зугтаав. Пашка ч мөн зугтаав. Гэтэл өнөө (жолооч нарын замын хуудас бүртгэж байсан) бүдүүн эр гүйж явснаа зогсож, 

	— Хүүе та минь, хаана очих нь вэ? Бэржээнх1 аваад ир! Бүтээж орхиё, хүүе! гэж хашхирав.

	— Наадах чинь одоо дэлбэрлээ, гүйгээч! Тэнэг бүдүүн золиг чи холдооч! гэж жолооч нарын хэн нэгэн мөн бархирна.

	Өнөө холдон гүйж явагсад зогсож, Пашка ч зогсов.

	— Одоо л панхийнэ дээ! гэж хэн нэгэн дуугарахад хариуд нь

	— Хайран хөрөнгө гэж дуугарав.

	Нөгөө бүдүүн эр байраасаа хөдөлсөнгүй, хэнд хэлээд байгаа юм бүү мэд, 

	— Бэржээнх аваад ир! гэж бархирсаар байхад

	— Холдооч! Ээ илжиг чамайг. Бэржээнхээр юу хийх гэсэн юм бэ? гэж хэн нэгэн хашхирна.

	Энэхэн үед Пашкаг хүн араас нь түлхсэн мэт шатаж буй машин тийш гүйв. Пашка ингэж явахдаа юу ч бодож санасангүй. Машинаас асар их бөөн цагаан дөл мушгиран хөөрнө.

	Пашка тэр шатаж байгаа машинд хэрхэн хүрч, хэрхэн түлхүүрийг түлхэж, асаагаад араанд нь «шааж» орхисноо мэдсэнгүй. Нэг мэдэхэд түүний гар хөл оньсон хүрд адил ажиллажээ. Нэг мэдэхэд өнөө шатаж буй машиныг бензиний газраас, өнөө бензин ачсан олон машинаас холдуулжээ.

	Бензиний газраас гол хүртэл хагас километр газар, Пашка тийшээ чиглэн давхив.

	Замаар шатаж буй машин орилон жирийлгэв. Дээр нь галтай поошиг дүн дан гэх чимээ гарна. Пашка жолооны дээр бараг хэвтэж байсан шиг навтайгаад уруулаа цус гартал зууж явав...

	 

	... Пашкагийн хэвтсэн тасагт бас долоон хүн хэвтэж байв.

	Хажууд нь өнөө гал гарсан бензиний машиныг бэржээнхээр бүтээж унтраах гэсэн нефт баазын бүдүүн эр сууж байв.

	— Энд хэдий хэр хэвтдэг бол доо? гэж бүдүүн эрийн асуухад Пашка, 

	— Мэдэхгүй лав сартай биз гэв.

	— Хөл чинь дунд чөмгөөрөө хугарсан юм уу? гэж хялман цахир хөвүүн асуув. Тэр залуу хоёр хөлөө жийгээд хэвтэж байв. Их удаан хэвтсэн бололтой учиргүй уцаар зантай болжээ.

	— Зуун хоног хэвтэх дургүй байна уу? Ямар яаруу.. гэж тэр залуу унтууцав. Гэтэл нөгөө бүдүүн эр, 

	— Манай ажлын газрын залуус чамд баяр хүргэсэн шүү. Цөм ирж чамтай уулзахыг хүсэвч оруулахгүй байна. Намайг үйлдвэрчний хорооны дарга гэж арайхийж оруулав. Чамд унших сэтгүүл авчирлаа гэж бүдүүн эр өврөөс баахан сэтгүүл гаргаж, — Сонины газраас улс ирж чамайг асуусан. Гэтэл бид чамайг хэн гэдэг ямар хүн болохыг огт мэдэхгүй юм чинь. Сонины сурвалжлагч наашаа ирнэ гэсэн гэв.

	— Зүгээр ирэг. Түүнд чинь би илтгэл тавина гэж Пашка их зантайхан өгүүлэв.

	— Илтгэл ий? Хээ! За яах вэ, түргэн эдгээрэй. Эргэлттэй өдөр бол чамайг эргэж байна. Би бүр хуваарь гаргана. Жаахан суумаар байтал хуралтай, яараад байна. Би бас илтгэл тавих юм. За битгий гуниарай.

	— Зүгээр!

	Үйлдвэрчний хорооны хүнийг гарвал нэг «босоо» өвчтөн Пашкагийн дэргэд ирж, 

	— Чи чинь баатар хүн юм уу? гэв.

	Пашка жаахан дуугай байснаа, 

	— Та нар чинь юу ч олж сонсоогүй улс уу? Радиогоор мэдээлсэн л байх ёстой юм сан гэж Пашка үнэн голоос хэлэв.

	— Бидний энэ чагнуур радио ажилладаггүй гэж хялман цахир хөвүүн толгойн дээр өлгөөтэй чагнуурыг бүдүүн хуруугаар няслав.

	Пашка хэсэг дуугай хэвтэж байснаа, 

	— Намайг сар руу нисгэсэн юм гэв.

	Хүн болгоны царай барсхийж, өнөө хялман цахир хархүү амаа ангайгаад чагнав.

	— Нээрэн үү?

	— Нээрэн байлгүй яах вэ. Хэ-ц! гэж Пашка бусадтай мөрийцөж сүх залгиж орхиод түүнийгээ, шингэхийг хүлээж байсан шиг, түүндээ огт эргэлзэхгүй байсан шиг адар өөд ширтээд хэвтэнэ.

	— Чи худал хэлж байх шиг гэж хялман цахир хархүү аяархан дуугарав.

	— Үнэмшихгүй бол байх л үгүй юу. Надад худал хэлэх ямар утга ашиг байна.

	— Тэгвэл яагаад ингэж орхив?

	— Замын дунд ороод бензин дуусчихаар нь үсрээд орхисон чинь яг газардаж чадсангүй хөлөө хугалж орхилоо.

	«Нисэх онгоцтой» хүн хамгийн түрүүн мэдэв.

	— Сайхан шаалаа шүү! Би ч бүр амьсгаа хураачих шахлаа.

	— Тууж орхиж л дээ. Би ч үнэмшиж байлаа шүү гэж хялман цахир хөвүүн урамгүйхэн дуугарав.

	— Тэр дээр чинь агаар байхгүй байтал чи яаж шүхрээр ниссэн хэрэг вэ? гэж «босоо» өвчтөн асууна.

	— Удаанаар.

	— Саяын чамайг эргэж ирсэн хүнийг хэн гэдэг вэ? Би нэг газар үзсэн... гэж «нисэх онгоцтой» хүн асуух гэтэл гаднаас өвгөн эмч, хэдэн сувилагч орж ирэв. Бас өмд дээр учиргүй элбэг ноосон цамц өмссөн залуухан дэгжин эмэгтэй орж ирэв. Тэр эмэгтэйг харахад «хачин мөртөө хөөрхөн» харагдана.

	Өвгөн эмч нөгөө эмэгтэйг Пашкагийн дэргэд авчирч, 

	— Таны сурагладаг баатар энэ байна даа. Хүндэтгэхийг хүсье гэв.

	— Нөхөр Колокольников гэдэг та мөн үү?

	— Мөөн гэж Пашка өндийх гэтэл өнөө эмэгтэй дуу алдан, 

	— Зүгээр зүгээр, та хэвтэж бай. Би энүүхэнд жаахан сандайлъя, болох уу? гэв.

	— Тэнгэр минь, яадаг билээ! гэж Пашка орон дээрээ бас л өнгөлзөв. Эмэгтэй цагаан бүтээлэгтэй орны ирмэг дээр сандайлан, 

	— Би хотын залуучуудын сонины газраас явж байна. Танаас хэдэн юм асууж мэдэх гэсэн юм гэв.

	Хялман цахир хархүү инээж хөхрөхийг болиод Пашка, өнөө хүүхэн хоёрыг ээлжлэн харна. Пашка сайх хялман цахир хөвүүнийг сэмхэн гэтэн харж, сурвалжлагчид, 

	— Тэр болно оо гэв.

	Гэтэл өнөө хялман цахир маань зогьсуулж гарав.

	— Таны бие ямар байна гэж хүүхэн асуугаад том тэмдэглэлийн дэвтэр гаргаж өвдөг дээрээ дэлгэв.

	— Төмөр шиг байна.

	Сурвалжлагч хүүхэн инээмсэглэж Пашкаг сүрхий харав. Цаадах нь мөн инээмсэглэн хүүхэнд нүд ирмэв. Хүүхэн доош харчхав.

	— Эхлээд ёс төдий хэдэн юм... асуулт асууя. Хаана төрсөн бэ? Хэдэн настай вэ? Хаана суралцсан бэ?

	— Тэгэхлээр... гэж Пашка тамхи асааж, — Дараа нь би илтгэл тавина шүү болох уу? гэв.

	— Илтгэл ий?

	— Тийм ээ.

	— За яах вэ... Би сүүлд бичиж авч болно. Дараа.

	Тэгэхлээр би эндээс далан таван мод газар байдаг Суртайкид төрсөн хүн дээ. Харин та хаанахын хэн бэ? гэв.

	Сурвалжлагч хүүхэн инээмсэглэж Пашкаг, бусад өвчтөнийг харав. Цаадуул нь цөм чимээгүй болж, Пашкаг, сурвалжлагч хүүхнийг ээлжлэн харна. Хялман хархүү зогьсуулсаар байна.

	— Би Ленинградынх. Юу гэж?

	— Тэгвэл танд би нэг ийм юм ярих гэсэн юм... гэж Пашка яг ярих гэтэл өнөө хялман цахир хархүү зогьсуулаад салахгүй болохоор түүнд хандаж, 

	— Хүүе чи ус уу! гэж унтууцав. Хялман хархүү ичиж, 

	— Саяхан уусан, ердөө намдахгүй байна гэв.

	— Тэгэхлээр... гэж Пашка тамхиа сорж, — Бид юу гэж ярьж байлаа? гэв.

	— Та хаана сургуульд байсан бэ?

	Пашка дөнгөж тавдугаар анги дүүргэсэн гэж хэлэхээс зовж, 

	— Миний сэтгэл хөдлөөд үг ярихад бэрх байна гэв.

	— Би ч гэсэн тийм явдал болно гэж хэзээ ч бодоогүй. Шатаж буй машин жолоодох гэдэг тийм амар гэж үү?

	— Тэгэхлээр... гэж Пашка яриагаа эхэлснээ өнөө хүүхнийг сэм биедээ ойртуулан, бусдад дуулдахгүйгээр их аяархан, — Ер нь юу болоо вэ? Та сониндоо намайг битгий бичиж үзээрэй. Би чинь ингэхэд гавьяа байгуулсан юм гэж үү? Би айж байна, та сониндоо гаргаж орхидог, сүүлд нь олны өмнө би түлэгдэнэ. «Сүрхий ч баатар бол доо!» гэлцэнэ шүү дээ. Ардууд ч юм мэднэ шүү... Аль эсгүүл зүгээр үү, болох уу? гэв.

	Сурвалжлагч эмэгтэй мөн чанга инээж байснаа Пашкаг их л сонирхож байсан шиг харж, 

	— Зүгээр бичиж бололгүй яах вэ гэв.

	Пашка сэтгэлээр сэргэж, 

	— Та нөхөртэй юү? гэв.

	Сурвалжлагч хүүхэн сандарч, 

	— Нөхөргүй... Ингэхэд тэр танд ямар хэрэгтэй юм? гэв.

	— Би танд болсон бүх явдлаа бичгээр бичээд өгч болох уу? Та маргааш хүрээд ир, би бичээд тавьж байя. Хажууд хүн зогьсуулаад байхад би юм ярьж чаддаггүй юм.

	— Би ямар албаар зогьсуулж байгаа юм уу? гэж хялман цахир хархүү бас л зогьсуулав.

	Пашкагийн санал сурвалжлагч эмэгтэйг мухардалд оруулжээ.

	— Би энэ материалыг өнөөдөр сонинд өгөх учиртай юм. Би маргааш явчихна. За байз яадаг юм билээ дээ. Юу ч гэсэн та товчхон ярь даа. Тэгэхлээр та Суртайк нутгийн хүн үү?

	— Тийм гэж Пашка ярвайв.

	— Та надад битгий юм санаарай, би чинь мөн ажлаа хийж явна шүү дээ.

	— Би ойлгож байна аа!

	— Та хаана суралцсан бэ?

	— Сургуульд

	— Хаана, Суртайкт уу?

	— Тийм ээ, Суртайкт.

	— Хэддүгээр анги төгссөн бэ?

	Пашка мөнөөхөн эмэгтэйг сүрхий харж, 

	— Тав, эхнэргүй, ял шийтгүүлж яваагүй. Гүйцээ юү? гэв.

	— Та юунд хөтлөгдөн тэр галтай машиныг зайлуулсан бэ?

	— Тэнэг болоод тэр.

	Сурвалжлагч хүүхэн Пашкагийн нүүр өөд харав.

	— Тэнэг байлгүй яах вэ. Дэлбэрч болох байсан шүү дээ гэж Пашка тодотгон тайлбарлав.

	Сурвалжлагч эмэгтэй бодоод, 

	— Би тан дээр маргааш ирнэ. Харин эргэлтийн өдөр мөн болов уу? гэв.

	— Баасан гараг эргэлтийн өдөр мөн гэж «босоо» өвчтөн хэлэв.

	— Бид болгоно оо! Эндхийн эмч сайхан зантай өвгөн байдаг юм. Би тэрүүнд хэлнэ, тэр ч болгоно доо. Чамайг өвчтэй байсан, эмнэдгийн хуудас бичиж өгөөрэй гэж би хэлэмз.

	Сурвалжлагч хүүхэн инээмсэглэж, 

	— Би ирнэ, заавал ирнэ. Харин танд юм авчрах уу? гэв.

	— Юу ч хэрэггүй.

	— Энд эмнэлгийн хоол сайн, би бол их иддэг хүн гэхэд цадаад л байдаг юм гэж хялман цахир хөвүүн дуугарав.

	— Тэгвэл ямар нэг сонирхолтой ном авчирч өгнө өө.

	— Ном ч харин болно шүү. Янаг дурлалын тухай ном бол бүр ч сайн.

	— Тэгье. Таныг юу хөтлөн тэр шатаж буй машин руу дайрсан бэ?

	Пашка их л хүчлэн бодож, 

	— Мэдэхгүй юм аа, гэж гэм хийсэн мэт хүүхнийг харснаа, — Та нар ямар чадахгүй гэх биш, өөрөө нэг юм бодоод бичиж орхивол дээр гэв.

	— Хэрэв тэр гал гарсан машин дэлбэрвэл улам их түймэр болж нөгөө бензиний машинууд цөм шатна гэж та бодсон биз дээ?

	— Тэгэлгүй яах вэ.

	Энэ үгийг сурвалжлагч тэмдэглэн авав.

	— Чи маргааш явна гэсэн шүү дээ. Тэгэхлээр маргааш над дээр яаж ирэх билээ? гэж Пашка гэнэт асуув.

	— Нэг арга олно доо.

	Эмч орж ирэв.

	— Хонгор бүсгүй минь, та хэдэн минут ярилцана гэсэн билээ?

	— Одоо явлаа, эмч ээ. Хоёрхон юм асуугаад орхиё. Таны нэр Павел уу?

	— Тийм ээ, намайг Павел Егорович Колокольников гэдэг... гэж Пашка хүүхний гарыг барьж нүүр өөд нь эгц ширтэн, — Маргааш ирээрэй за юу? гэв.

	— Ирнэ ээ ирнэ, гэж хүүхэн урамтайхан инээмсэглэж өвгөн эмч тийш харснаа Пашка руу тонгойж, — Харин эмчээс эмнэлгийн хуудас гуйх хэрэггүй, мэдэв үү? гэв.

	— Мэдлээ гэж Пашка хүүхэнд тал өгч ялдамхан харав.

	— Баяртай, түргэн эдгээрэй! Баяртай нөхөд өө! гэж хүүхнийг гарч одоход цөм талархан харсаар хоцров.

	Эмч өвгөн Пашкагийн дэргэд ирж, 

	— Баатар минь сонин юу байна? гэв.

	— Бие тун сайн байна.

	— Аль вэ, хөлөө үзүүл.

	— Эмч ээ, үүнийг маргааш оруулаарай гэж Пашка гуйв.

	— Хэнийг? Сурвалжлагч бүсгүйг үү? Дурлачихсан уу?

	— Үгүй би түүнд дурласан биш, тэр надад дурлачихсан юм.

	Инээд алдсан сайхан зантай эмч өвгөн хөхөрч, 

	— За за, нэгэнт л ийм хэрэг болсноос хойш оруулъя. Чамайг харваас их алиа сэргэлэн хүү байна гэв.

	Өвгөн эмч Пашкагийн хөлийг үзэж ондоо тасагт оров.

	— Саяын хүүхэн ирнэ гэж чи бодож байна уу? гэж хялман залуу асуухад Пашка, 

	— Ирнэ ээ. Үүнээс дээгүүр хүүхнүүд намайг эргүүлж байсан юм гэж итгэл дүүрэн хэлэв.

	— Энэ сурвалжлагчдыг би мэднэ ээ. Хүнээс л юм асууж явбал болдог улс. Ноднин би их тариа хурааж, над дээр сурвалжлагч ирлээ. Би амьдралаа гурван цаг ярилаа. Тэгсэн чинь тэр надад ганц лонх юм ч тавиагүй шүү. Тэр сурвалжлагч би балгадаггүй юм түүнээс биш бултаж орхидог юм гэж ярьсан шүү гэж хялман цахир залуу ярина.

	Пашка түүний яриаг эс чагнан хэвтсэнээ буруу харж нүдээ анив.

	— Нөхөр өө, найз аа, дуулж байна уу? гэж хялман залууг дуудахад «онгоцтой» хүн, 

	— Энэ унтаж байна, сэрээж хэрэггүй. Энэ залуу нэг гавьяа хийсэн л хүн байна даа гэв.

	— Их яриа залуу юм. Цэрэгт ийм улстай байхад сайхан байдаг гэж хялман цахир хөвүүн магтав.

	Пашка их л удаан харж хэвтсэнээ нэг мэдэхэд үнэхээр таг унтжээ. Унтмагц нэг ийм зүүд зүүдэлжээ.

	Пашка генерал болчихсон ч байх шиг. Тэгээд өөрийнхөө хэвтэж байсан тасгаар эргэж оров... Гэтэл тэнд дандаа эмэгтэйчүүд хэвтэж байх юм. Өнөө Катя Лизунова, өнөө сурвалжлагч хүүхэн, шувуучин Маша, хотын нэг эмэгтэй, нефть баазын эмэгтэй, тэр ч байтугай Анисья авгай хүртэл хэвтэж байх юм. Пашкагийн хиа дагуулууд цөм эмэгтэй.

	Пашка тасагт орж амрыг эрвэл цаадуул нь нэгэн зэрэг, 

	— Нөхөр генералын амрыг эрье! гэж чанга мэндлэв.

	— Яагаад алга ташихгүй байна? гэж Пашка хиа нараасаа хэдий аяархан боловч ширүүхэн асуухад нэг хиа хүүхэн

	— Энэ чинь авгай нарын тасаг... гэв.

	Хиа хүүхэн Пашкад халаад өмсүүлэх гэхэд Пашка, 

	— Хэрэггүй намайг ариутгаж орхисон юм гэв.

	Ингээд генерал олон хиа дагуулан тасгуудаар эргэж хамгийн түрүүнд Катя Лизуновагийн дэргэд очиж, 

	— За юу өвдөж байна гэв?

	— Зүрх.

	— Ходоод уу?

	Катя тэнэг хүнийг харж байсан шиг Пашкаг харж, 

	— Зүрх гэв.

	Пашка олон дагуул хиа нар тийшээ эргэн харж, 

	— Генерал хүнийг эмнэлгийн талаар юу ч мэдэхгүй юм шиг боддог юм гээд Катяд хандаж, — Зүрх бол бас хэд хэдэн ходоодтой байдаг юм. Жаахан жаахан... гэж ивээнгүй тайлбарлан ярив.

	Цааш явтал өнөө «хачин мөртөө гоёмсог хувцастай» сурвалжлагч хүүхэн байх юм.

	— За юу өвдөж байна гэж Пашка эелдэгхэн асуув.

	— Зүрх

	— Удаж байна уу?

	— Арван долоо хүрснээс хойш.

	— Аймаар юм.

	Пашка цааш явав.

	Өнөө хотын хүүхэн байна.

	Пашка дэргэдүүр нь их зантай өнгөрөв.

	Тэгсэн чинь Анисья авгай дуулж байна.

	— Таны бас зүрх муу юу?

	— Тэгэлгүй яах юм? Би бусдаас дор юм уу? гэж

	Анисья авгай гомдонгуй өгүүлж, — Павел чи генерал хувцас өмсөхтэйгөө зэрэг юм мэддэг хүний дүр үзүүлээд унадаг хөгийн эр байна шүү гэв.

	— Үүнд таван зуун грамм пирамидон бич! гэж Пашка тушаагаад, — Индэр аваад ир гэв.

	Индэр авчирч тавив. Пашка индэр дээр гарч, 

	— Би та нарт жижигхэн илтгэл тавина гэж үгээ эхэлсэн боловч ёс дутуу байдлыг ажиглан мэдэж, — Индэр дээр шилтэй ус яагаад тавьсангүй вэ? гэв.

	— Шилтэй ус авчирч явна, нөхөр генерал аа!

	— За та нар яасан бэ! гэж Пашка тасагт хэвтэж буй эмэгтэйчүүдэд хандаж, — Хэт харайлгацгаачихсан уу? Хэт бөмбөрцгөөчихсөн үү? Хэт дэвхэрцгээчихсэн үү? гэлээ.

	Хялман цагаан залуу гэнэт тачигнатал инээв. Пашка өндийж, 

	— Хүүе чи яав? гэв.

	Хялман залуу инээсээр байна.

	— Энэ зүүдлээд инээж байгаа юм гэж хөгшин өвчтөн өгүүлэв. Шөнө болжээ. Бусад нь цөм унтаж байв.

	— Азарга янцгааж байгаа юм шиг инээдэг эд вэ. Энэ чинь эмнэлгийн газар шүү дээ гэж Пашка зэвүүцнэ.

	Пашка дахин хэвтээд нүдээ тас анив. Бас л индэр дээр гарч

	— Би юу гэж ярьж байлаа? гэж нэг хиагаасаа асуув.

	— Та эд нарыг хэт бөмбөрцгөөсөн... гэж хэлж байсан.

	— Хаашаа тэр вэ гэж дарга хүний ёсоор ширүүн дориун асууж, та нар албаны улс байж зөвхөн гангалахаас ондоог мэддэггүй гэж загнав.

	Гэтэл хялман залуу бас инээж Пашкаг сэрээв.

	— Ээ муу золиг! Яахлаараа шөнөжин инээнэ вэ! гэж Пашка бас өндийв.

	— Бие нь илаарь болоод тэр гэж өнөө хөгшин өвчтөн бас дуу гарав.

	— Чимээгүй илаарьшиж болдоггүй юм уу? Аль эсгүүл сэрээх үү? Сэрээгээд гэр орон чинь түймэрт идүүлчихжээ гэвэл энэ юун инээхтэй мантай.

	— Сэрээж хэрэггүй, инээж л байг.

	Пашка бас л хэвтэж нүдээ тас анивч нойр эс хүрчээ.

	— Та яагаад унтахгүй байна? гэж өнөө хөгшин өвчтөнөөс асуув.

	— Зүгээр нойр хүрэхгүй байна.

	Нэг хэсэг дуугай байснаа, 

	— Та сэхээтэн хүн үү? гэв.

	— Сэхээтэн бол яах нь вэ.

	— Та их ном уншсан биз. Энэ хорвоод жаргалтай хүмүүс байдаг уу? Хэлж өгөөч.

	— Бий.

	— Надтай ер тааралдахгүй юм. Бодвол тийм улс байхгүй шиг байгаа юм. Хүн болгон нэг л биш...

	— Би чамд нэг юм уншиж өгөх үү?

	— Захиа юу?

	— Захиа биш ээ гэж нөгөө өвчтөн түмбүүшгээс сурагчийн дэвтэр гаргаж, — Нэг залуу хүний зохиол гэв.

	— Аль вэ, уншаач гэж Пашка дуртай байв.

	«Би өглөө хэдэн жаалын хамт ойд явав. Тэд цөм бараг манай дөрвийн Б-гийн хүүхдүүд байв. Бид шаазгайн өндөг олохоор явсан юм. Тэгээд өндгөө олоод хайрч идлээ. Колька Докучаев эцэгтэйгээ явж байгаад хэрхэн чоно харсан тухайгаа ярив. Бид жаахан айж байв. Ой дотор сайхан байлаа. Тэгтэл хоёрын А-гийн Сереге Зиновьев тахиа адил донгодоход бид хөхрөлдөв. Ой дотор нэн ч сайхан байлаа. Тэгээд бид харьцгаав. Намайг ойгоор дэмий тэнэж ганц өмдөө битгий урчих гэж ээж маань жаахан бангадав. Тэгээд бид гурилтай хоолоо идэв. «Ойд сайхан байна уу?» гэж аав асуув. «Яриагүй сайхан» гэж би хэлэв. Ингээд л түүнээс цааш юу болсныг би мэдэхгүй» гэж уншив.

	— Үүнийг та юунд уншив? гэж Пашка асуув.

	— Үүнийг жаргалтай хүн бичсэн юм.

	— Энд чинь юуны жаргал байгаа юм? гэж Пашка гайхав.

	— Хүн өдөр болгон шинэ юм олж үзнэ гэдэг бол хамгийн ерийн юм. Хүн инээж чадаж байна, уйлж чадаж байна. Бас уучлан хэлтрүүлж чадаж байна. Уучлахдаа бүр үнэн сэтгэлээсээ уучлан чадаж байна. Энэ бол жаргал юм.

	— Тэр чинь бүр жаахан хүүхэд байсан шүү дээ.

	— Том хүн ч олдоно. Гагцхүү түүнийг тийм байж сургах хэрэгтэй юм.

	— Ямар байж?

	— Тийм сайхан дотортой, энгүүн шударга, жаргалтай хүн олон. Чи ч гэсэн жаргалтай хүн... ганцхан ном үзэх хэрэгтэй. Чи ер нь сайн залуу байна. Харин сайхан худал ярьж чаддаг мөртөө юм бага мэдэж байна.

	— Би ажил хийж байгаад хэдийдээ ном үзэх юм?

	— Ажил хийж буй тусмаа ном үзэх хэрэгтэй.

	— Та багш хүн үү?

	— Багш

	— Тэгэхлээр та бусдыг зааж сургадаг болохоор жаргалтай хүн байх нь ээ?

	— Тэгэлгүй дээ. Сувилагчийг дуудаач!

	— Бие тань муу байна уу?

	— Үгүй, зүгээр ядраад байна.

	— Лилия Александровна! гэж Пашка дуудав. Сувилагч орж ирээд өнөө багшид тарилга хийв. Цаадах нь

	— За одоо унтъя даа гээд гэрлээ унтраав.

	Пашка нүдээ хараад юм бодож удаан хэвтэв. Дөнгөж зүүрмэглэтэл, 

	— Павел нааш ир гэж Настя дуудав.

	Пашка бас л зүүдлэв.

	Настя мөнөөхөн Пашкагийн зүүдэндээ түүнтэй анх уулзсан газар Настя хүлээн зогсож байгаад, 

	— Павел сайн уу? гэнэ.

	— Сайн.

	— Хэр амьдарч байна?

	— Зүгээр дээ.

	— Өнөө хүслэнгийнхээ дээдийг олоогүй явна уу?

	Пашка мушилзаж, 

	— Олоогүй явна гэв.

	— Эмэг эхийн ярьсан үлгэрийг санаж байна уу? гэж Настя гэнэт асуув.

	— Нүцгэн хүүхний тухай юу?

	— Тийм.

	— Санаж байна.

	— Тэр чинь үхэл биш, янаг дурлал газар дэлхий дээгүүр тэнэж яваа нь тэр гэж итгээрэй.

	— Яагаад тэр вэ?

	— Янаг дурлал газар дэлхий дээгүүр яваа нь тэр.

	— Яах гэж тэгж явж байгаа юм бэ?

	— Янаг дурлал гэдгийг хүмүүс мэдэж, түүнийг мартахгүй байг гэж.

	— Тэр чинь бас нүцгэн юм уу?

	— Янаг дурлал гэдэг сайхнаас сайхан шүү.

	— Ганц удаа боловч олж үзэх юм сан.

	— Чи үзэх бодно. Янаг дурлал чам дээр хэзээд ирнэ.

	— Ирэхгүй бол яах билээ? Хэн нэгэн хүн ирж аз жаргалыг яаж олдгийг зааж сургах биз гэж хүлээн сууж болохгүй байна шүү дээ. Ирнэ байх гээд хүлээгээд байдаг ирдэггүй. Тэгээд нэг тэнэг амьтан суух болно. Би зөв бодож байна уу?

	— Зөв. Юм сурна гэдэг заавал сургуульд суух биш. Амьдрал гэдэг бол мөн сургууль мөн, тэгэхдээ бүр сайн сургууль юм.

	— Тэгээд би мөн л хүлээгээд суугаад байвал...

	— Хүлээх ямар хэрэг байна, эрэх хэрэгтэй. Үргэлж эрэх хэрэгтэй Павел минь.

	— Би эрж л явна. Би бол хүслэнгийн туйлыг олох гээд яваа хүн шүү дээ.

	Өнөө хялман цахир хархүү бас инээж Пашка сэрэв. Өглөө болжээ. Гэвч өвчтөн цөм унтаж байв. Пашка тасгийнхаа өвчтөнийг тойруулан харснаа, 

	— Та минь ээ! гэж гэнэт бархирав.

	Өвчтөнүүд цөм өндөлзөв. Хялман хархүү, 

	— Юу болов, Пашка?! гэв.

	Пашка мөнөөхөн багшийг заав. Цаадах нь амьсгаагүй юм шиг хэвтэнэ.

	— Асрагч аа! гэж хялман цахир хархүү орилов. Өнөө багш өндийж, 

	— Та нар яаж байна? Юу болов? гэв.

	Хүн бүхэн түүнийг харна.

	Пашка аяархан инээж, 

	— Таныг би үхчхэж гэж харлаа шүү гэж гэнэн цагаан хэлэв.

	Багш урамгүйхэн нүүрээ үрчийлгэнэ.

	— Анхны шөнө тайван унтлаа... Мөн хачин юм!

	Пашка дахин хэвтээд адар ширтэнэ. Дотор нь сайхан онгойжээ. Пашка юм бодож байгаад, 

	— Тэгэхлээр амьдрах л болно доо гэж амандаа ярив.

	Гадаа тунгалаг сайхан өдөр болов.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

